Establishing an Export Credit Agency in Armenia


ՏԵՂԵԿԱՆՔ-ՀԻՄՆԱՎՈՐՈՒՄ
«ՀԱՅԱՍՏԱՆՈՒՄ ԱՐՏԱՀԱՆՄԱՆ ՎԱՐԿԱՎՈՐՄԱՆ ԳՈՐԾԱԿԱԼՈՒԹՅԱՆ» ՍՏԵՂԾՄԱՆ ՎԵՐԱԲԵՐՅԱԼ
I. Արտահանման ֆինանսավորման հասանելիության ներկա հիմնախնդիրները 
I.1. ՖԿԳ-ի 2011թ.-ին անցկացրած ուսումնասիրության արդյունքները.

1. «ՓՄՁ-ների արտահանումը խթանող արտահանման ֆինանսավորման գործիքները հայկական շուկայում»
 ուսումնասիրությունը նկարագրում է ՀՀ ֆինանսական շուկայում արտահանման ֆինանսավորման հասանելիու-թյան բացերը` միջազգային շուկաներ մուտք գործող ընկերություններին աջակցելու և ՀՀ կառավարության արտահանմանն ուղղված արդյունաբերական ռասմավարության իրագործմանը նպաստելու տեսանկյունից: 

2. Զեկույցի նպատակն է ամփոփել կատարված ուսումնասիրության արդյունքում բացահայտված խնդիրները, որոնք խոչընդոտում են հայկական ձեռնարկությունների, հատկապես ՓՄՁ-ների համար արտահանման ֆինանսավորման հասանելիությանը և հայկական բանկերի ու այլ ֆինանսական հաստատությունների չափազանց զգուշությունը արտահանման ֆինանսավորման գործիքներ տրամադրելու հարցում: Առաջարկվող լուծման միջոցով հնարավոր կլինի բարձրացնել արտահանման ֆինանսավորման մատչելիությունը և արտահանմանն ուղղված ֆինանսական գործիքների հասանելիությունը արտահանող ընկերությունների համար` դրանով իսկ բարձրացնելով Հայաստանի արտահանման ներուժը: 

3. Հայաստանի տնտեսությունում արտահանման մասնաբաժինը ՀՆԱ-ում (վերջին տարիներին 10%) մեծապես զիջում է տարածաշրջանի երկրներից, և ընդհանրապես, զարգացող տնտեսություններից շատերին: Քանի որ Հայաստանում արտահանումը կազմում է ներկրման ծավալների միայն 20-ից 25%-ը, երկրում ստեղծվել է առևտրային հաշվեկշռի հսկայական դեֆիցիտ, որը հիմնականում ֆինանսավորվում է արտասահմանում աշխատող ՀՀ քաղաքացիների և արտագնա աշխատանքների մեկնածների միջազգային դրամական փոխանցումների միջոցով, որը վճարային հաշվեկշռի ընթացիկ հաշվի բացասական մնացորդը զգալի մեծացնում է: 

4. Հայաստանի արտահանման ծավալների մոտավորապես 60%-ը լրացնում են  հանքահումքային և մետաղագործական ապրանքները, որոնք անշուշտ զգայուն են արտահանման համար կարևոր նշանակություն ունեցող երկրների բիզնես ցիկլերի նկատմամբ: Այս ոլորտները հիմնականում  զբաղեցված են խոշոր ընկերությունների կողմից, որոնք սովորաբար լավ հարաբերություններ ունեն բանկերի հետ, մասնավորապես, բանկերի սեփականատերերի հետ փոխկապակցվածության շնորհիվ: Իսկ խոշոր ընկերությունները, որպես կանոն, այս զեկույցում նկարագրվող խնդիրների հետ չեն առնչվում: Վարկավորման հասանելիության հետ կապված խնդիրները հատկապես ծանր են փոքր և միջին ձեռնարկությունների համար, քանի որ վերջիններիս համար չափազանց դժվար է կայուն և մատչելի ֆինանսավորման աղբյուրներ գտնել: 
Հիմնական խոչընդոտները վարկառու ՓՄՁ-ների տեսանկյունից`

· ՓՄՁ-ների` վարկատուի հետ աշխատանքի հիմնախնդիրները հաճախ պայմանավորված են ՓՄՁ-ների ձեռնարկատիրական գործունեություն ծավալելու համար գործարար հմտությունների պակասով, և վարկատուների` ՓՄՁ-ներին վարկավորման ռիսկայնությունը գնահատելու գիտելիքների և փորձի բացակայությամբ: Բացի այդ, ՓՄՁ-ները սովորաբար զուրկ են վարկատուների նախընտրած ավանդական ֆինանսավորման ձևերի համար պահանջվող ռեսուրսներից և վարկային պատմությունից:

· Շատ ՓՄՁ-ներ չունեն վարկային պատմություն և համապատասխան ֆինանսական տեղեկություններ, 

· Վարկատուները, որպես կանոն,  չեն առաջարկում այնպիսի ֆինանսական գործիքներ, որոնք ժամկետայնության, ծախսերի և ապահովման տեսանկյունից համապատասխանում են ՓՄՁ-ների գործարար կարիքներին,

· Վարկատուները մեծամասամբ ՓՄՁ-ների վարկավորման փորձ չունեն, 

· ՓՄՁ-ները հաճախ չեն կարող տրամադրել վարկատուի պահանջած ապահովման միջոցը, 

· Տեղական արժույթով վարկեր կամ չեն տրամադրվում, կամ որպես կանոն, չափազանց թանկ են ՓՄՁ-ների համար, 

· Երկարաժամկետ վարկավորման գործիքներ չեն առաջարկվում:

Վարկատուների տեսանկյունից ՓՄՁ-ների վարկավորման հիմնախնդիրներն են`

· Պրուդենցիալ տեղաբաշխման ընթացակարգերը, որոնք մասամբ պայմանավորված են կարգավորման ստանդարտներով, բացասական ազդեցություն ունեն ՓՄՁ-ների վարկավորմամբ զվաղվող վարկատուների վրա:

· ՓՄՁ-ները հիմնականում վարկի տրամադրման համար հիմք հանդիսացող վարկային պատմություն չունեն, ավելին` վարկառուները վարկի մարման երկրորդական աղբյուր համարվող համապատասխան ապահովման միջոց չունեն: 

· ՓՄՁ-ները հաճախ չեն կարող կամ չեն ցանկանում վարկատուին ներկայացնել վարկի տրամադրման համար պահանջվող ճշգրիտ ֆինանսական տվյալներ:

· Սահմանափակ և թանկ արժեցող տեղական արժույթով վարկերը մատչելի չեն ՓՄՁ-ների համար, մինչդեռ արտարժույթով տրամադրվող կամ արտարժույթով ինդեքսավորված վարկերի տրամադրումը այդ նույն ՓՄՁ-ների վարկատուների համար անընդունելի է ռիսկայնության տեսանկյունից, քանի որ ՓՄՁ-ները համապատասխան արտարժույթով շահույթ չեն ստանում: 

· Վարկատուների բարձր ռիսկայնության ՓՄՁ վարկավորման հեջավորման կամ ռիսկերի կրճատման գործիքներ սովորաբար չունեն, կամ դրանք խիստ սահմանափակ են: 

· Բարձր ռիսկայնության պատճառով ՓՄՁ վարկավորումը հաճախ պահանջում է վարկային վարչարարության առավել բարձր աստիճան, որի հետևանքով վարկատուները ավելի բարձր տոկոսադրույքներ են սահմանում, որոնք էլ վարկերը պոտենցիալ վարկառուների համար դարձնում են ոչ գրավիչ: 

5. Հայկական փոքր և միջին ձեռնարկությունների համար ֆինանսավորման աղբյուրների ոչ մատչելիությունը լուրջ խոչընդոտ է հանդիսանում 2011թ.-ին ընդունված ՀՀ կառավարության Արտահանմանն ուղղված արդյունաբերական քաղաքականության ռազմավարության իրագործման համար, որն արտահանման ծավալների արագ բարձրացմանն ուղղված միջոցառումների հավակնոտ ծրագիր է: 

6. ՀՀ կառավարության Ռազմավարությունը նախորոշում է արտահանելի հատվածի 11 գերակայող ոլորտներ, շեշտը դնելով այն ոլորտների արտահանման ներուժի զարգացման վրա, որոնք չեն առնչվում հանքահումքային և մետաղագործական ոլորտների հետ, մասնավորապես մթերքի վերամշակման, դեղագործության, տեքստիլ արդյունաբերության և բարձր տեխնոլոգիաները ոլորտները: 

7. Հայաստանում արդյունաբերական այն ոլորտներում, որոնք դառնալու են արտահանման աճի առաջատար ոլորտներ, փոքր և միջին ձեռնարկությունները մեծամասնություն են կազմում: Համաձայն ՓՄՁ-ՁԱԿ-ի տվյալների Հայաստանում գործում է 80,000 ՓՄՁ: Ըստ վիճակագրական տվյալների ՓՄՁ-ները գրանցված անհատ ձեռնարկատերերի և իրավաբանական անձանց թվաքանակում կազմում են  97,7%, ընդ որում ՓՄՁ-ների տեսակարար կշիռը ՀՆԱ-ում կազմում է 42.5%, իսկ արտահանման ընդհանուր ծավալներում` 17,7%: Հաշվի առնելով ՓՄՁ-ների կարևոր դերը տնտեսության մեջ և ՀՀ կառավարության` արտահանման ներուժի բարձրացմանն ուղղված քաղաքականությունը, ՓՄՁ-ների համար ֆինանսավորման մատչելիության բարելավումը պետք է դիտարկվի որպես առաջնային նշանակության հիմնախնդիր: 

Այդ իսկ պատճառով, չափազանց կարևոր է լուծումներ գտնել 4-րդ կետում նկարագրվող խնդիրներին, որոնք թույլ չեն տալիս ՓՄՁ-ներին օգտվել հայկական շուկայում առաջարկվող ֆինանսավորման ավանդական եղանակներից` արգելակելով վերջիններիս աճը և ընդլայնումը:
ՓՄՁ-ների համար արտահանման ֆինանսավորման բարդությունները կարող են դիտարկվել որպես Կառավարության Արտանահմանն ուղղված ռազմավարության հաջող իրականացման լուրջ խոչընդոտներ: ՓՄՁ-ները, չկարողանալով բանկերին տրամադրել պահանջվող վարկի ապահովման միջոցները, կաշկանդված բարձր տոկոսադրույքներով, հաճախ ձեռնպահ են մնում ֆինանսական միջնորդների (բանկ, ՈՒՎԿ, ֆակտորինգային ընկերություն) ծառայություններից, ապավինում են սեփական արդեն իսկ սուղ ֆինանսական միջոցներին կամ ֆինանսավորման այլընտրանքային եղանակներին: 

8. Ինչ վերաբերում է արտահանման ֆինանսավորման մեխանիզմներին, ՓՄՁ-ներից շատերը արտահանվող ապրանքի դիմաց վճարումը ստանում են պարզ եղանակով. օտարերկրյա գնորդին տրամադրվում է մատակարարի վարկի` հետաձգված վճարման ձևով, և արտահանողը ստիպված է լինում մինչև բեռնափոխադրման և առաքման ցիկլների ավարտը ամիսներով սպասել իր վճարմանը` որևէ կերպ չապահովագրվելով գնորդի չվճարման ռիսկերից:  Օրտարերկյա գնորդի չվճարման դեպքում արտահանողը վճարումը ստանալու խիստ սահմանափակ հնարավորություններ ունի: Եթե գնորդը ուշացնում է վճարումը,  հաճախ կիրառվում է <<արտահանման ֆինանսավորման>> մի մեխանիզմ, որով գնորդին տրամադրվում է <<մատակարարի հարկադրված վարկ>>: Արդյունքում, արտահանողի շրջանառու կապիտալը/դրամական հոսքերը արգելափակվում են մինչև դեբիտորական պարտքերի մարումը, իսկ վերջինիս ուշացած եկամուտը փոխանցվում է մատակարարներին վճարման պայմանով: Մատակարարները, որպես կանոն, փոքր և միջին ձեռնարկություններ են, որոնք ֆինանսապես մեծապես կախված են վերջնական արտահանողներից:  

9. ՖԿԳ-ի 2011թ.-ի ուսումնասիրությունը նշում է ՓՄՁ-ների կողմից ակրեդիտիվի օգտագործման անհնարինության մասին` դիտարկելով այն որպես արտահանման ֆինանսավորման զարգացման հիմնական խոչընդոտներից մեկը: Ուսումնասիրության շրջանակներում հայկական առևտրային բանկերում անցկացրած հարցումների արդյունքում պարզ է դարձել, որ ակրեդիտիվը Հայաստանում օգտագործվում է ներկրման ֆինանսավորման նպատակով, սակայն արտահանման գործարքներում շատ հազվադեպ է օգտագործվում: 

10. Ներկրման ֆինանսավորման դեպքում, եթե օտարերկրյա մատակարարը հայկական գնորդից պահանջում է ակրեդիտիվ, բանկերը հայկական ներկրողի անունից թողարկում են ակրեդիտիվ` որպես կանոն պահանջելով գումարային ծածկույթ ակրեդիտիվի ողջ գումարի չափով: Այսպիսի պայմաններով թողարկվող ակրեդիտիվները, բնականաբար, մատչելի են միայն միջին կամ խոշոր ընկերությունների համար, որոնք բավարար ազատ դրամական միջոցներ ունեն: Սահմանափակ ֆինանսական ռեսուրսներ ունեցող ՓՄՁ-ները չեն կարող իրենց թույլ տալ այդպիսի նպատակով բանկում ակտիվներ գրավադնել: Արդյունքում, ակրեդիտիվը սովորաբար օգտագործվում է միջին կամ խոշոր ընկերությունների կողմից ներկրման ֆինանսավորման նպատակով: 

I.2 Հազվադեպ օգտագործվող արտահանման ֆինանսավորման գործիքներ

11. Ի տարբերություն ներկրման ֆինանսավորման, ակրեդիտիվները հազվադեպ են օգտագործվում Հայաստանում արտահանան ֆինանսավորման նպատակով: Հայկական ՓՄՁ-ների համար հիմնական արտահանման երկրները ԱՊՀ երկրներն են, որտեղ գնորդի բանկից ակրեդիտիվ ստանալու սահմանափակ հնարավորություններ կան, բացի այդ այդպիսի պայմանով գործարքները հայկական արտահանողին պակաս մրցունակ են դարձնում: Շատ դեպքերում գնորդները չեն ցանկանում հայկական արտահանողին իրենց վճարումը երաշխավորել ակրեդիտիվով, քանի որ բանկերը դրա դիմաց, որպես կանոն, պահանջում եմ կանխիկի գրավադրում ակրեդիտիվի ողջ ծավալով: Ընդհանուր առմամբ, ակրեդիտիվը ենթադրում է բարդ և թանկ գործարքների իրականացում հայկական արտահանող ՓՄՁ-ներից: Ակրեդիտիվը վճարման ապահով երաշխիք է, սակայն ենթադրում է երկարատև բանակցություններ, լրացուցիչ ծախսեր և հաճախ նվազեցնում է արտահանողի մրցունակությունը: Այդ իսկ պատճառով, արտահանող ՓՄՁ-ները ակրեդիտիվ չեն օգտագործում, և քիչ հավանական է, որ ակրեդիտիվը դառնա ՓՄՁ-ների համար արտահանման ֆինանսավորման միջոց: 

12. Վերոհիշյալ սահմանափակումները հատուկ են նաև միկրո և փոքր ձեռնարկությունների շրջանառու կապիտալի վրա հիմնված վարկավորմանը: Այս ձեռնարկություններն, առհասարակ, չեն կարող իրենց թույլ տալ իրենց ֆինանսական ակտիվները գրավադրել բանկերում կամ ՈՒՎԿ-ներում:
13. Չնայած ՀՀ կառավարության (օր.` ՓՄՁ-ՁԱԿ, ՓՄՁ Ներդրումներ), միջազգային ֆինանսական հաստատությունների և դոնոր կազմակերպությունների (ՀԲ, ՎԶԵԲ, ԱԶԲ և այլն) ՓՄՁ-ների համար ֆինանսավորման հասանելիության բարելավմանն ուղղված բազմաթիվ նախաձեռնությունների, ՓՄՁ-ները շարունակում են դժվարություններ ունենալ ավանդական վարկային գործիքների միջոցով ֆինանսավորում ստանալիս: Ուսումնասիրության շրջանակներում փորձ է արվել պարզել, թե արդյո±ք ՓՄՁ-ների համար արտահանման ֆինանսավորման հասանելիություն խնդիրները որևէ կերպ դիտարկվել են վերոհիշյալ ծրագրերի կողմից: Պարզվեց, որ դրանցից և ոչ մեկը ՓՄՁ-ների համար արտահանման ֆինանսավորման վրա հատուկ ուղղվածություն չի ունեցել: Առաջարկվում է ուժեղացնել ՀՀ կառավարության, ՄՖՀ-ների և դոնոր կազմակերպությունների կողմից իրականացվող ծրագրեր և ՀՀ կառավարության Արտահանմանն ուղղված  արդյունաբերական քաղաքականության ռազմավարության միջև համակարգվածությունը, քանի որ Կառավարության` տնտեսական զարգացման նոր մոդելը հիմնված է հենց այդ Ռազմավարության վրա:  
14. ՓՄՁ-ների գործարար միջավայրի բարելավումը, հատկապես նրանց համար ֆինանսական ռեսուրսների մատչելիության ապահովումը, որպես տնտեսության արագ աճի նախապայման ՀՀ կառավարության տնտեսական քաղաքականության և ռազմավարական գերակա ուղղություններից մեկն է: Այս ենթատեքստում անհրաժեշտ է գնահատել միկրո և փոքր ձեռնարկությունների անմիջական արտահանող դառնալու ներուժը: Հաշվի առնելով միջազգային առևտրին առնչվող լրացուցիչ ֆինանսական, ադմինիստրատիվ, ենթակառուցվածքային խոչընդոտները և ծախսերը (II.5.2.), հնարավոր է, որ չափազանց լավատեսական է ակնկալել, որ նախատեսվող կարճ ժամանակահատվածում ուղղակի արտահանող ընկերությունների թիվը այնպիսի ոլորտներում, ինչպիսիք են` մթերքի վերամշակման և պահպանումը, թեթև կամ քիմիական արդյունաբերությունը կտրուկ կավելանա: 

15. Այնուամենայնիվ, համապատսխան միջոցառումների և նախաձեռնությունների խելացի համադրությունը կարող է հանգեցնել ՓՄՁ-ների արտադրական հզորությունների զգալի աճի: Ավելին` միջազգային ներդրողների մուտքը հայկական շուկա, կարող է նոր թափ հաղորդել տնտեսության այնպիսի հեռանկարային ոլորտների արտադրական և արտահանման ներուժին, ինչպիսիք են` բարձր տեխնոլոգիաների, ճշգրիտ ճարտարագիտության կամ դեղագործության ոլորտները: 

16. Նոր հաստատության չափերը և կարողությունները որոշելիս առանցքային նշանակություն ունի արտահանման ֆինանսավորման նոր գործիքներից պոտենցիալ օգտվողների` արտահանողների թվի իրատեսական գնահատումը: Սակայն հայկական արտահանողների ընդհանուր քանակը ստանալն այնքան էլ հեշտ չէ. արտաքին առևտրի վիճակագրական տվյալները բաժանված են ըստ ոլորտների և նշանակման վայրի, սակայն թվաքանակի վերաբերյալ տվյալներ չեն մշակվում: ԱՔՌԱ-ում գրանցված են մոտ 15 000 կորպորատիվ վարկառուներ, սակայն արտահանողներն առանձնացված չեն, ՀՀ էկոնոմիկայի նախարարությունը թվարկում է 100 կոնկրետ ձեռնարկություններ, կամ հաշվարկում է արտահանողների հնգանիշ թիվ, առևտրային բանկերի տվյալներով յուրաքանչյուրն ունեն 600-ից 1500 կորպորատիվ հաճախորդ, սակայն արտահանողներն առանձնացված չեն: Ի վերջո ՀՀ մաքսային ծառայությունից ստացված ոչ պաշտոնական տվյալների համաձայն Հայաստանում 2011թ.-ի ընթացքում գործել են 935 արտահանող ընկերություններ: Հաշվի առնելով Հայաստանի տնտեսության ծավալները և կառուցվածքը, կարելի է փաստել, որ Մաքսային ծառայությունից ստացված տվյալներն իրականությանը մոտ են: Արտաքին առևտրի վերաբերյալ հավաստի վիճակագրական տվյալների առկայությունը, ներառյալ` արտահանողների թվաքանակն ըստ ոլորտների, Կառավարությանը կաջակցի արտահանման օժանդակության ծրագրերի համար թիրախային խմբերի ձևավորման հարցում: 
17. Տեղական բանկերից կամ ՈՒՎԿ-ներից փոխառություններ վերցնելիս հայկական ընկերությունները ստիպված են լինում վճարել չափազանց բարձր տոկոսներ, հատկապես դրամով վարկերի դեպքում տոկոսադրույքները տատնվում են 12-ից 25%-ի շրջակայքում, ինչը բիզնեսի շահութաբերությունը դարձնում է գործնականորեն անհնրարին: Մեկ այլ խնդիր է դրամով տրամադրվող վարկերի սահմանափակություն, քանի որ առևտրային բանկերում հիմնական ներհոսքը արտարժույթով ավանդներն են: Մինչդեռ այն ընկերությունները, որոնց եկամուտը ձևավորվում է բացառապես ՀՀ դրամով, ԱՄՆ դոլարով, Եվրոյով կամ որևէ այլ արժույթով վարկեր վերցնելիս լրացուցիչ արժութային ռիսկերի ենթարկվում են, հեջավորման գործիքների խիստ սահմանափակության պայմաններում:

18. Վերոնշյալ պարբերություններում նկարագրվող իրավիճակը վկայում է այն մասին, որ չնայած համեմատաբար զարգացած ֆինանսական և բանկային համակարգի և բանկերի կողմից առաջարկվող արտահանման ֆինանսավորման մեխանիզմների առկայությանը, հայկական ընկերությունների կողմից արտահանման ֆինանսավորման գործիքները օգտագործման պակոսորդն ակնհայտ է, որի պատճառը հիմնականում ֆինանսական հաստատությունների կողմից պահանջվող ապահովման միջոցի տրամադրման ընկերությունների անկարողությունն է: 

19. Այս կապակցությամբ հետազոտության արդյունքները հաստատեցին ՖԿԳ-ի 2011թ.-ի ուսումնասիրության եզրահանգումը գործող և ապագա արտահանողների համար արտահանման ֆինանսավորման մատչելիությունը բարձրացնելու խիստ անհրաժեշտության մասին, որը միաժամանակ խթան կհանդիսանա բանկերի և ՈՒՎԿ-ների համար ընդլայնելու իրենց կողմից առաջարկվող արտահանման ֆինանսավորման գործիքակազմը: Երաշխիքային այս նոր գործիքը վարկատուի համար ապահովության մակարդականով համեմատելի է ակրեդիտիվին, սակայն շատ ավելի պարզ և քիչ ծախսատար է շահառուների` արտահանողների համար: 
20. Այս գործիքը կարող է տրամադրվել Արտահանման վարկավորման գործակալության (ԱՎԳ)-ի  գործառույթներ իրականացնող կառույցի կողմից` այդպիսով լրացնելով գործարար միջավայրում առկա կարևոր բացերը: 

21. ՀՀ կառավարության` Հայաստանում ԱՎԳ ստեղծելու նախաձեռնությունը համահունչ է միջազգային լավագույն փորձին, այս գործակալությունն օգնում է արտահանողներին միջսահմանային շուկաներում պահպանել իրենց մրցունակությունը: ԱՎԳ-ի դերակատարումը մեծ է նաև շուկայի ձախողումների ժամանակ: Հայկական ԱՎԳ-ի գաղափարը հարմարեցված է երկրի արտահանման քաղաքականության և կառուցվածքին, ինչպես նաև տեղական ՓՄՁ-ների` միջազգային շուկաներում մրցունակության բարձրացմանն ուղղված ռազմավարություններին: Օրինակ` գործարքների բարդությունը և տեղական արտահանողի նկատմամբ ֆինանսական հաստատությունների կողմից սահմանվող խիստ պահանջները ակրեդիտիվը դարձնում են ՓՄՁ-ների համար արտահանման ֆինանսավորման ոչ շահավետ գործիք: Եվրոպական երկրների փորձը և Կառավարության` արտահանման ֆինանսավորման միջավայրի բարելավմանն ուղղված քաղաքականությունը ենթադրում են Հայաստանում նոր ֆինանսական գործիքների ստեղծում: Հայաստանում արտահանման ֆինանսավորման նոր գործիքների և մոտեցումների որդեգրումը պահանջում է արտահանման վարկավորման ապահովագրության ներդնում:

22. Արտահանման վարկավորման ապահովագրությունը ապահովագրական գործունեության առավել խիստ պահանջներ ենթադրող տեսակներից մեկն է, որի իրականացումը պահանջում է լավ պատրաստված կադրեր և լուրջ ֆինանսական միջոցներ, այդ իսկ պատճառով հայաստանում գործող ապահովագրական ընկերություններն այդ գործիքն ինքնական չեն առաջարկում: Ելնելով հայկական արտահանման շուկայի առանձնահատկություններից, ֆինանսավորման կարիքները կարճաժամկետ են: Եվրոպայի փորձը ցույց է տալիս, որ կարճաժամկետ վարկային ապահովագրությունը կարող է դիտվել որպես սովորական առևտրային ապահովագրություն: Բացի այդ, կարճաժամկետ վարկային ապահովագրությունը կարող է սեփականաշնորհվել շուկայում այդ փորձը հաստատելուց, իրացվելիությունը և գործունեության հիմքերն ապահովելուց անմիջապես հետո: 
Եվրոպական երկրների փորձը վկայում է այն մասին, որ մասնավոր ներդրողները, որպես կանոն, խուսափում են բարձր ռիսկայնություն պարունակող ներդրումներից:  Վարկային ապահովագրությունը կարող է շահութաբեր բիզնես դառնալ միայն տարիների ընթացքում` շուկայի զարգացման, բիզնեսի ծավալների ընդլայնման և ռիսկերի տեղաբաշխման կարողությունների բարձրացմանը զուգահեռ: Արևմտյան Եվրոպայի ամենազարգացած երկրներում կարճաժամկետ վարկային ապահովագրությունը անջատ է պետական ԱՎԳ-ներից և իրականացվում է մասնավոր ապահովագրական ընկերությունների կողմից: Կենտրոնական Եվրոպայի երկրներից շատերը նույնպես որդեգրել են այս մոդելը. Մասնավոր ապահովագրողները մեծամասամբ իրենց գործունեության 5-րդ տարին լրանալուց հետո զբաղվում են նաև, որպես կանոն, պետական ԱՎԳ-ների կողմից իրականացվող կարճաժամկետ վարկային ապահովագրությամբ: Հայաստանը նույնպես կարող է գնալ այդ ճանապարհով, միայն թե ժամկետները կարող են տարբեր լինել: 

23. Կորպորատիվ և ֆինանսական ոլորտների ներկայացուցիչների հետ քննարկումների արդյունքում պարզ դարձավ, որ վերջիններս նույնպես ողջունում են հայկական ֆինանսական շուկայում նոր վարկային ապահովագրության ներդրման գաղափարը: Հարկ է նշել, որ վարկատուները (բանկեր, ՈՒՎԿ-ներ), ինչպես նաև Հայաստանի բանկերի միությունը իրենց աջակցությունն առաջարկեցին նոր գործիքի ներդրման հարցում: Արտահանողները և վարկատուներն իրենց պատրաստակամությունը հայտնելից աջակցելու այնպիսի նոր գործիքի ներդրմանը, որն արտահանողներին կապահովագրի չվճարման ռիսկերից, միաժամանակ ծառայելով որպես գրավադրման միջոց վարկատուներին թույլ կտա ապահովել կարգավորման պահանջներին համապատասխան ռիսկերի կառավարում, որն էլ իր հերթին նպաստում է արտահանողների ֆինանսավորման ծախսերի կրճատմանը: 

II.   Արտահանման ֆինանսավորման բարելավում ԱՎԳ-ի

ներդրման միջոցով

II.1   Արտահանման վարկավորման պետական գործակալության հնարավոր ձևերը
1. Կառավարությանը պատկանող և/կամ Կառավարության կողմից վերահսկվող Արտահանման վարկավորման գործակալություններ գործում են ինչպես զարգացած, այնպես էլ զարգացող երկրներում: Գործակալություններն իրենց կառուցվածքով և գործունեությամբ հարմարեցված են տվյալ երկրի տնտեսությանը, արտահանման շուկային, ֆինանսական շուկայի և կառավարության քաղաքականության առանձնահատկություններին:

2. Աշխարհի բազմաթիվ երկրներում գործող ԱՎԳ-ները պաշտոնական աջակցություն են տրամադրում արտահանման ֆինանսավորմանը` իրականացնելով գործունեության երկու հիմնական տեսակ.

a. Չվճարելու ռիսկերի պաշտպանություն, որի շրջանակներում ԱՎԳ-ները չվճարման ռիսկերից ապահովագրում են արտահանողներին և/կամ վարկատուներին օրարերկրյա գնորդների/վարկառուների կողմից սնանկության կամ քաղաքական իրավիճակի փոփոխության պատճառներով (գնորդի կամ տրանզիտ երկրում մակրոտնտեսական և/կամ քաղաքական բնույթի իրադարձություններ, որոնք դուրս են մասնավոր վարկառուի վերահսկողությունից) վարկի չվճարման ռիսկերից: Վարկային ապահովագրություն/վարկային երաշխիք
-ը ԱՎԳ-ների գործունեության գերիշխող տեսակն է: 

b. Արտահանման ֆինանսավորման ուղղակի աջակցություն 
i. Տոկոսադրույքների մասով աջակցություն` առևտրային բանկերին կամ անմիջապես միջնաժամկետ և երկարաժամկետ մատակարարի վարկեր տրամադրող արտահանողներին: 
ii. Ուղղակի վարկավորում` իրականացվում է արտահանման ֆինանսավորման գծով մասնագիտացած պետական բանկի կողմից:

3. Չվճարման ռիսկերի պաշտպանությունը (II.1.2a), որն իրականացվում է արտահանման վարկային ապահովագրության միջոցով ունի նաև կարևոր այլ գործառույթներ. ԱՎԳ-ի կողմից տրամադրվող ռիսկերի ապահովագրությունն արտահանման ֆինանսավորում իրականացնող բանկերի համար ծառայում է որպես ամենաբարձր կարգի ապահովման միջոց, և փաստորեն ծածկելով բանկերի հիմնական ռիսկերն, այն կարող է նպաստել նաև վարկավորման տոկոսադրույքների կրճատմանը և բարձրացնել բանկերի` արտահանմանն ուղղված վարկավորման ներուժը: ԱՎԳ-ները տրամադրած ծառայությունների շահավետությունն ապացուցված է ինչպես զարգացած (Գերմանիա), այնպես էլ զարգացող երկրներում (Չեխիայի Հանրապետություն):

4. Տոկոսադրույքի սուբսիդիաներ (II.1.2b.i)ը, որոնք տրամադրվում են անմիջապես արտահանողին և/կամ բանկերին ներկայումս կիրառվում են միայն փոքր թվով երկրներում մեքենաշինության և կապիտալ ապրանքների արտահանմանն ուղղված երկարաժամկետ արտահանման վարկերի համար: Բացառիկ դեպքերում կարճաժամկետ վարկավորման համար տրամադրվող տոկոսադրույքի սուբսիդիաները, որպես կանոն կարճաժամկետ ազդեցություն են ունենում և համարվում են ֆինանսական շուկայում մրցակցության կանոնների ոչ համակարգային խախտում: Բացի այդ, կարճաժամկետ վարկավորման գծով տոկոսադրույքների սուբսիդիաները կարոն են դառնալ բյուջեի մշտական ծախսեր` արտահանողի համար կասկածելի օգուտով: Այդ իսկ պատճառով, Հայաստանում այս գործիքի ներդրումը նպատակահարման չի համարվում: 
5. Ուղղակի վարկավորման հաստատություններ (II.1.2b.ii) հիմնադրվում են միայն այն երկրներում, որոնք արտահանում են մեքենաշինական,  կապիտալ ապրանքներ և ամբողջական ծրագրեր: Արտահանման գործարքների համար պահանջվում են հատուկ պայմաններով երկարաժամկետ ֆինանսական գործիքներ, որոնք առևտրային բանկերի կողմից չեն տրամադրվում:

Հայաստանում կարճաժամկետ վարկերի մասով արտահանման ֆինանսավորումն ավելի նպատակահարմար է թողնել առևտրային բանկերին, ՈՒՎԿ-ներին և մի գուցե նաև ֆակտորինգային ընկերություններին: Արտահանման ֆինանսավորման մասնագիտացված բանկի ստեղծումը և արտահանման ֆինանսավորումն ամբողջությամբ մեկ պետական հաստատությանում կենտրոնացնելը բավականին ծախսատար, նյութատեխնիկական նկատառումներով (հեռավոր հաճախորդների համար հասանելիության ապահովում)` ծանրաշարժ ձեռնարկում է: Ամենայն հավանականությամբ, այդպիսի հաստատության ստեղծմանը կառարկեն նաև առևտրային բանկերը` որակելով այն որպես ֆինանսական շուկայի աղավաղում: 

Հետևաբար, Հայաստանում ոչ արտահանման ֆինանսավորման մասնագիտացած հաստատության, և ոչ էլ տոկոսադրույքի ուղղակի սուբսիդավորման համակարգի ստեղծումը նպատակահարման չէ: 

6. II.1.2 կետում նկարագրվող ԱՎԳ-ի գործառույթներն ընտրելիս, անհրաժեշտ է հաշվի առնել այն հանգամանքը, որ Հայաստանի արտահանող ոլորտի կառուցվածքը և ապրանքաշուկայի առանձնահատկությունները (հիմնականում հանքահումքային արտադրանք, սննդամթերք, սպառողական ապրանքներ) առաքումից հետո մինչև 180 օր ժամկետայնությամբ կարճաժամկետ արտահանման վարկերի աջակցության հրատապ անհրաժեշտություն են ստեղծում: Ելնելով Հայաստանի արտահանման շուկայի առանձնահատկություններից և ֆինանսական համակարգի կառուցվածքից, առավել նպատակահարման է համարվում Հայաստանում ներդնել Արտահանման վարկավորման գործակալություն, որի հիմնական գործառույթը արտահանման վարկերի ապահովագրման գործիքի տրամադրումն է, այդպիսով լավագույնս ծառայելով արտահանողներին և ՀՀ կառավարությանը որպես արտահանման խթանման քաղաքականության իրականացման արդյունավետ մեխանիզմ:

ԱՎԳ-ների գործունեությունն, անկասկած, չի սահմանափակվում կարճաժամկետ վարկավորման աջակացությամբ: Սակայն, Հայաստանի արտահանման շուկան ինքն է թելադրում հայկական ԱՎԳ-ի կողմից կարճաժամկետ արտահանման վարկերի աջակցության հրատապությունը: Հայկական արտահանող ոլորտների կառուցվածքի փոփոխությանը զուգահեռ կարող են վերանայվել նաև ԱՎԳ-ի գործառույթները` հարմարեցվելով արտահանողների կարիքներին և շուկայի փոփոխություններին:  

II.2   Առաջարկություն Հայաստանում ԱՎԳ-ի ստեղծման մասին
II.2.1   Արտահանման վարկավորման ապահովագրության առավելությունները
1. Արտահանման վարկավորման ապահովագրությունը, որպես ՀՀ կառավարության արտահանման աջակցության քաղաքականության գործնական լուծում, գործիք է, որը Կառավարության աջակցությունը կհասցնի մեծ թվով շահառուների` արտահանողների, բազմապատկելով Կառավարության ներդրած ֆինանսական ռեսուրսները: Միջազգային փորձը ցույց է տալիս, որ սկզբնական շրջանում բավական է ունենալ ապահովագրվող ծավալի 10-ից 15%-ը կազմող պահուստային ֆոնդ, ինչը նշանակում է, որ ներդրվող ֆինանսական ռեսուրսների նկատմամբ մուլտիպլիկացիայի ազդեցությունը 7-ից 10 անգամ է: Այս բազմապատկման գործակիցն ավելի բարձր է քան Հայաստանի ֆինանսական շուկայում առկա միջնորդության այլ տեսակների դեպքում:  

2. Զարգացման հաջորդ փուլում, լծակների ազդեցության ուժը կարող է էլ ավելի մեծանալ և արդյունքում համակարգը դառնում է ինքնաֆինանսավորող և սկսում է գործել առևտրային հիմունքներով, ինչպես վկայում է Եվրոպայի փորձը: Բոլոր զարգացած շուկաներում, ինչպես նաև շատ զարգացող երկրներում կարճաժամկետ վարկային ապահովագրության ռիսկերը վերաապահովագրվում են առևտրային հիմունքներով միջազգային վերաապահովագրական շուկաներում, որպես կանոն մասնավոր վարկային ապահովագրողների կողմից: Կենտրոնական և Արևելյան Եվրոպայի երկրներում ԱՎԳ-ները վերաապահովագրության փաթեթներ ձեռք են բերել ԱՎԳ-ի վարկային ապահովագրության ծրագրի մեկնարկին զուգահեռ կամ դրամից անմիջապես հետո: Փաստորեն, միջազգային փորձը վկայում է այն մասին, որ մասնագիտացված վարկային ապահովագրության համար անհրաժեշտ պայմանները ստեղծելուց հետո ռիսկերը տեղաբաշխելու նպատակով կարելի է ներդնել վերաապահովագրության համակարգ: Շուկայի զարգացմանը զուգահեռ վերաապահովագրության ներգրավումը կարող է կրճատել պետական ֆինանսավորման պահանջը: 
3. Ինչպես սույն զեկույցի, այնպես էլ ապագա քննարկումների արդյունքում կարևոր է հստակ սահմանել թե ինչ պրոդուկտ է առաջարկվելու գործարար և ֆինանսական համայնքներին: 

Արտահանման վարկերի ապահովագրությունը ստանդարտ ոչ կյանքի ապահովագրության գործիք է, որը միջազգային պրակտիկայում առնչվում է Կառավարության արտահանման աջակցության հետ, սակայն սահմանվում է նաև «Ապահովագրության և ապահովագրական գործունեության մասին» ՀՀ օրենքով որպես #14
 դասի ապահովագրություն (սահմանումը տես 5 էջի գրառում 1):

4. Այս գործիքի առաջնային նպատակն է վարկատուին (արտահանողին կամ արտահանողին ֆինանսավորող բանկին) ապահովագրել վարկառուի/փոխառուի/գնորդի չվճարման ռիսկերից, և վերջիններիս կողմից իրենց պարտավորությունների չվճարման դեպքում (օր.` եթե գնորդը չի վճարում մատակարարի վարկը հետաձգված վճարումների տեսքով) փոխհատուցել վարկատուի կրած վնասները` անկախ գնորդի պարտազանցության պատճառներից: 

5. Վերոհիշյալ գործիքը տրամադրվում է ԱՎԳ-ի և վարկատուի միջև Արտահանման վարկային ապահովագրության պայմանագրի կամ ապահովագրական վկայագրի տեսքով: Սույն զեկույցում արտահանման վարկավորման ապահովագրություն տերմինն օգտագործվում է ինչպես արտահանողների, այնպես էլ բանկերի մասով: 

6. Հայաստանյան իրականություն ենթատեքստում արտահանման վարկային ապահովագրության լրացուցիչ գործառույթները լուրջ դերակատում կունենան.
a. արտահանման վարկային ապահովագրության երկրորդային գործառույթը, երբեմն նույնիսկ առաջնայինը, բանկերի համար ապահովման նոր միջոցի ստեղծումն է` վարկի ապահովման/գրավադրման/արժեթղթավորման նպատակով արտահանողից պահանջվող դրամական կամ այլ ակտիվների փոխարեն: 
b. ԱՎԳ-ի կողմից տրամադրվող ռիսկերի պաշտպանության գործիքի երրորդ գործառույթը արտահանման ֆինանսավորման տոկոսադրույքների իջեցումն է: Արտահանման վարկավորման ապահովագրությունը վարկատուների համար ծառայում է որպես նվազեցված ռիսկայնության ապահովման միջոց` կրճատելով բանկերի` վարկի ֆինանսավորման հետ կապված ծախսերը, հետևաբար նաև վարկառուին փոխանցվող ծախսերը: Գործնականում, այս գործիքը արնհրաժեշտ պայմաններ է ստեղծում վարկատուի համար ԱՎԳ-ի վարկային ապահովագրության միջոցով ապահովված վարկերի տոկոսադրույքների կրճատման համար: 

c. Արտահանման վարկավորման ապահովագրության չորրորդ և ոչ պակաս կարևոր գործառույթն այն է, որ ներգրավելով ֆինանսավորող բանկին որպես վարկի ապահովագրության պայմանագրի կողմ` դրդապատճառ է ստեղծում բանկերի համար ընդլայնելու արտահանման ֆինանսավորման ծածկույթը: 

7. Արտահանման վարկավորման ապահովագրության վերոհիշյալ գործառույթների վերաբերյալ մանրամասներ ներկայացված են սույն զեկույցի 8, 9 և 10-րդ բաժիններում: Այդ գործառույթների ազդեցությունը ճիշտ գնահատելու համար անհրաժեշտ է  հստակ պատկերացնել, թե ինչպես է աշխատում վարկային ապահովագրությունը. ռիսկերի ապահովագրման որոշումը կայացվում է պարտապանի (արտահանվող ապրանքի գնորդի կամ բանկից վարկառուի) ֆինանսական տվյալների ուսումնասիրության հիման վրա: Հարկ է նշել, որ ԱՎԳ-ն գրավադրմամբ ապահովման միջոց չի պահանջում: Հետևաբար, ոչ վարկառուի, և ոչ էլ ապահովագրվող վարկատուի`արտահանող կամ ֆինանսական հաստատություն, ակտիվները չեն սառեցվում:

8. ԱՎԳ-ի կողմց տրամադրվող չվճարման ռիսկերից պաշտպանությունը շատ արտահանողների համար կարող է բավարար պատճառ չհանդիսանալ վարկային ապահովագրության պոլիս գնելու համար: Մինչդեռ բանկերից ֆինանսավորում ստանալու բարձր հավանականությունը (II.2.1.6.a) բավականին լուրջ խթան է արտահանողներին ներգրավելու համար: Հատկապես սկզբնական տարիներին ընկերությունները կարող են վարկային ապահովագրությունը դիտարկել որպես իրենց արտահանման գործունեության համար ֆինանսավորման աղբյուրների հասանելիությունը բարձրացնող գործիք: ԱՎԳ վարկային ապահովագրության վկայագրի ձեռք բերման հիմնական պատճառն ընկերությունների համար պետք է լինի այն, բանկերը այդպիսի վկայագիրը համարում են բարձր կարգի և բարձր իրացվելության ապահովման միջոց: Ապահովագրական պայմանագիրը փոխարինում է բանկերի կողմից վարկի դիմաց արտահանողներից պահանջվող դրամական կամ այլ ակտիվների գրամավդրմամբ ապահովմանը: 
9. Եվրոպայի երկրների փորձը ցույց է տալիս, որ ԱՎԳ վարկային ապահովագրությունը  նաև նպաստում է վարկի արժեքի կրճատմանը (II.2.1.6.b):  Եվրոպայում արտահանման վարկավորման գործիքի ներդրումից հետո արտահանման վարկերի արժեքի կրճատումը տեսանելի  է. արտահանման վարկավորման ապահովագրությամբ վարկերի տոկոսադրույքները զգալիորեն տարբերվում են առանց վարկային ապահովագրության վարկերի տոկոսադրույքներից: 

Բանկային կանոնակարգերի, ռիսկով կշռված ակտիվների հաշվարկման և կապիտալի համարժեքության պահանջների տեսանկյունից ԱՎԳ վարկային ապահովագրությամբ ապահովված վարկերը 0% ռիսկայնություն կշիռ են ներկայացնում բանկերի համար (ֆինանսական հաստատությունների արտոնությունների հետ կապված հարցերը ենթակա են ֆինանսական շուկայի վերահսկող մարմնի` ՀՀ ԿԲ-ի հետ համաձայնեցման): Քանի որ, բանկերի ռիսկերը կծածկվեն վարկային ապահովագրությամբ, բանկերը պետք է, որ պատրաստակամ լինեն արտահանման ֆինանսավորման դեպքում նվազեցնելու բարձր վարկային ռիսկերով ճշգրտված տոկոսային մարժան: 
10. Առևտրային բանկերն ԱՎԳ-ի արտահանման վարկային ապահովագրությունը կարող են դիտարկել որպես իրենց ռիսկերի փոխանցում ԱՎԳ-ին, կամ հաշվի առնելով պետության երաշխավորությունը` որպես ռիսկերի փոխանցում կառավարությանը: Վարկային ապահովագրությամբ ֆինանսավորումը բանկերին թույլ կտա համապատասխան արտահանողների և/կամ վարկառուների նկատմամբ կիրառվող վարկային սահմանաչափերն օգտագործել արտահանողների այլ նպատակների համար (II.2.1.6.c): 
11. ՀՀ կառավարությունը և Կենտրոնական բանկը կարող են սկզբնական տարիներին սահմանել վարկային ապահովագրությամբ վարկի մարժայի սահմանափակում: Բազմաթիվ երկրներում այս սահմանափակումը հանգեցնում է պետական վարկային ապահովագրությամբ վարկերի դեպքում վարկատուների կողմից վարկի արժեքի կրճատմանը:

12. Արտահանման վարկային ապահովագրությունը, ինչպես ապահովագրության ցանկացած այլ տեսակ, անկախ այն համգամանքից, որ տրամադրվում է Կառավարության կողմից, վճարովի ծառայություն է: Արտահանման վարկային ապահովագրության գինը` ապահովագրավճարը կախված է ծածկվող ռիսկերի ծավալից և ժամկետներից: Նույնիսկ սկսնակ ԱՎԳ-ի համար մինչև 180 օր ժամկետայնություն ունեցող վարկերի ապահովագրավճարը չպետք է գերազանցի ապահովագրվող արժեքի մոտավորապես 1 տոկոսը:  Սկզբնական ապահովագրավճարը սահմանվում է կամայականորեն, քանի որ վնասի վերաբերյալ վիճակագրական տվյալներ գոյություն չունեն: Ապահովագրության ծախսերը պետք է չգերազանցեն ռիսկերի մարժան, որի չափով նվազեցվելու է վարկային ապահովագրությամբ վարկերի տոկոսադրույքը: 

II.2.2   Վարկային ապահովագրության հիմնական տեսակները 

ԱՎԳ-ի կողմից առաջարկվող գործիքների ցանկը թվարկված է հայկական շուկայում ներդրման ժամանակագրական հերթականությամբ: 

1. Վարկային ապահովագրության գործիքների նկարագրությունը հիմնված է միջազգային փորձի ուսումնասիրության վրա: Վարկային ապահովագրության գործում հիմնական կանոններից մեկը գործիքների մշտական հարմարեցումն է պահանջարկի փոփոխությունների: ԱՎԳ-ներն իրենց կողմից առաջարկվող պրոդուկտները պետք է համապատասխանեցնեն տեղական ապահովագրական օրենքներին, հաճախորդների բիզնես կարիքներին և ֆինանսավորման մեխանիզմներին: ԱՎԳ-ն պետք է ճկունություն և պատրաստակամություն ցուցաբերի իր կողմից առաջարկվող պրոդուկտները փոփոխվող պայմանների և պահանջարկին հարմարեցնելու առումով: 
2. Հարկ է նշել, որ Արտահանման վարկավորման գործակալության հիմնական շահառուն արտահանողները, անկախ այն փաստից, որ ԱՎԳ-ները մեծամասամբ աշխատում են նաև բանկերի, ՈՒՎԿ-ների, ֆակտորինգային ընկերությունների և այլ ֆինանսական միջնորդների հետ, որոնք մասամբ նույնպես օգտվում են ԱՎԳ գործիքների ընձեռած առավելություններից: 
3. Արտահանման վարկավորման ապահովագրության գործիքներից ամենատարածվածը Վարկային ապահովագրության պայմանագիրն է/ապահովագրական վկայագիրը, որը կնքվում է արտահանողի հետ վերջինիս օտարերկյրա գնորդների չվճարման ռիսկերից պաշտպանելու նպատակով: ԱՎԳ-ն ապահովագրում է ավանդական մատակարարի վարկը, արտահանողին ապահովագրելով չվճարման ռիսկերից: 
4. Վարկային ապահովագրության մեկ այլ լուծում է առաջարկվում այն դեպքերում, երբ արտահանողը ցանկանում է ԱՎԳ-ի ծածկույթն օգտագործել ֆինանսավորում ձեռք բերելու նպատակով. Այս դեպքում արտահանողը ֆինանսավորում է ստանում բանկից` բանկում գրավադրելով  իր ապահովագրական վկայագրով սահմանվող իրավունքները (որպես պահանջվող ապահովման միջոց): Բանկը կարող է գնել նրա արտահանման դեբիտորական պարտքերը և դառնալ այն անձը (շահառուն), որը գնորդի պարտազանցության դեպքում ստանում է ԱՎԳ-ի փոխհատուցումը:

5. ԱՎԳ-ի աջակցությամբ բանկից ֆինանսավորում ստանալու մեկ այլ եղանակ է ապահովագրական պայմանագրի/վկայագրի կնքումն անմիջապես բանկի հետ: Իրենց ռիսկերը վարկային ապահովագրության վկայագրով ծածկելու պայմաններում բանկերը  ֆինանսավորում են դեբիտորական պարտքները/ հաշիվ ապրանքագրերը` արտահանողից իրենց վրա վերցնելով ուժացման և չվճարման ռիսկերը: 

6. Նույն սկզբունքը կիրառվում է այն դեպքերում, երբ արտահանողն աշխատում է ֆակտորինգային ընկերության հետ. ԱՎԳ-ն վարկային ապահովագրության վկայագիրը կնքում է ֆակտորինգային ընկերության հետ: Ներկայումս Հայաստանում ֆակտորինգային ընկերությունները կենտրոնացած են տեղական բիզնեսի կամ ներկրման ֆինանսավորման վրա, մինչդեռ արտահանման գործարքներում ֆակտորինգ ընդհանրապես չի օգտագործվում: Ֆակտորինգային ընկերությունների ներգրավումը արտահանման վարկային ապահովագրության մեջ հնարավորություն է ստեղծում ֆակտորինգային ընկերությունների համար գնել արտահանողների դեբիտորական պարտքերը առանց ռեսուրսներ ծախսերը, քանի որ գնորդի պարտազանցության ռիսկերը ծածկվում են ԱՎԳ-ի կողմից: 

7. Արտահանողների հաշիվ ապրանքագրերի նախաֆինանսավորումը կամ ֆակտորինգը էապես կարագացնի արտահանողների դրամական հոսքերը`հնարավորություն ստեղծելով վերջիններիս համար օգտագործելու իրենց դրամական միջոցները արտադրության ֆինանսավորման նպատակով` բարելավելով նրանց մրցունակությունը: Ավելին` նրանք կարող են իրենց բարելավված վճարային պայմանները փոխանցել իրենց մատակարարներին` փոքր ՓՄՁ-ներին: 
8. ԱՎԳ-ն կարող է նույն սկզբունքներով մշակել նաև այլ գործիքներ, սակայն հարմարեցնելով դրանք արտահանման ֆինանսավորման առանձնահատկություններին և տարբեր ապրանքներով առևտրի պայմաններին: ԱՎԳ-ի ապահովագրական վկայագիրը կարող է ծածկել ինչպես B2B հիմունքներով ընկերությունների միջև մատակարարի վարկերի ռիսկերը, այնպես էլ գնորդի վարկը հայկական և արտասահմանյան բանկի, կամ նույնիսկ ուղղակիորեն օտարերկրյա գնորդի միջև:
9. ԱՎԳ-ի կողմից տրամադրվող մեկ այլ գործիք է ակրեդիտիվի հաստատման ապահովագրությունը, որով ԱՎԳ-ն ապահովագրում է արտասահման բանկի ակրեդիտիվը հաստատողը տեղական բանկի ռիսկերը` կապված արտասահմանյան բանկի պարտազանցության հետ: 
10. Բացի չվճարման ռիսկերի ապահովագրությունից, ԱՎԳ-ն կարող է առաջարկել նաև հատուկ գործիքներ, որոնք ապահովում են արտահանողների շրջանառու կապիտալը, ստանձնելով արտահանողի պայմանագրային պարտականությունների կատարման ռիսկերը: Այս ռիսկերը հաճախ բանկերի կողմից գնահատվում են որպես ավելի կարևոր, քան գնորդների չվճարման ռիսկերը: Վերոհիշյալ ռիսկերի ապահովագրությունը պահանջում է անդերրայթինգի հատուկ կարողություններ. անդերրայթերը գնահատում է օր.`արտահանողի տեխնիկական կարողությունները, որակավորման մասնագետների առկայությունը, մատակարարներին ենթա-առաքումների դիմաց վճարելու կարողությունը, կապալառուի պարտականությունները կատարելու ընդունակությունը, և այլն: Վերոհիշյալ ռիսկերի ապահովագրության միջոցով ԱՎԳ կարող է նպաստել արտահանողների համար գործառնական շրջանառու կապիտալի կամ արտահանվող ապրանքի արտադրության ընդլայնման համար անհրաժեշտ նոր սարքավորումների/ներդրումների ֆինանսավորման նպատակով վարկերի հասանելիությունը: Առավել զարգացած և նորարարական շուկաներում գործող ԱՎԳ-ներն իրականացնում են ապահովագրության այս տեսակը: 

11. ԱՎԳ-ների կողմից տրամադրվող մեկ այլ պրոդուկտ է. Արտասահմանյան ներդրումների ապահովագրությունը (ապահովագրության դաս 16ժա
` ֆինանսական կորուստների այլ ձևեր) պաշտպանում է ընդունող երկրի քաղաքական ռիսկերից` խթանելով հայկական ընկերությունների մուտքը արտերկրյա շուկաներ միջազգային համագործակցության ամենազարգացած մեթոդի միջոցով: 
Ընդունող երկրի քաղաքական ռիսկերի ապահովագրությունը պահանջում է տվյալ երկրում մակրոտնտեսական և քաղաքական իրադրության վերաբերյալ մշտապես թարմացվող տեղեկատվություն: ԱՎԳ-ները, որպես կանոն, ապահովագրում են ընդունող երկրի իշխանությունների գործողությունների առաջացած ռիսկերի երեք հիմնական տեսակներ. 

a. Ընդունող երկրի իշխանությունների կողմից ներդրումների բռնագրավում/ազգայնացում առանց ներդրողին համապատասխան փոխհատուցման,

b. Ընդունող երկրի իշխանությունների քաղաքական և/կամ վարչական գործողությունների արդյունքում ներդրումների և/կամ շահույթի հայրենադարձման անհրարինություն, 

c. Քաղաքական շահադրդմամբ բռնի գործողությունների արդյունքում ներդրումներին հասցված ֆիզիկական վնաս:

12. ԱՎԳ-ների կողմից տրամադրվող ամենաբարդ գործիքը վարկերի ապահովագրությունն է, որը արտասահմանյան ներդրումներն ապահովագրում է քաղաքական և առևտրային ռիսկերից: Այս գործիքի տրամադրումը ԱՎԳ-ից պահանջում է արտասահմանյան շուկայում նորաստեղծ ընկերության արտադրողականության և ֆինանսական ռիսկերի գնահատում: Այսպիսի ապահովագրական ծածկույթի համար ԱՎԳ-ին անհրաժեշտ է վերլուծել ընդունող երկրի մակրո- և միկրոտնտեսական իրավիճակը: Ապահովագրության այս տեսակն, այնուամենայնիվ, ելնելով բարդությանից իրականացվում է բավականին հազվադեպ և միայն մի քանի ԱՎԳ-ների կողմից: 

13. ԱՎԳ-ն կարող է իրականացնել նաև արտահանողի գործարար գործունեությունից (հատկապես նոր շուկաներ մուտք գործելու հետ կապված մարքեթինգային գործունեությունից) առաջացող կորուստները,:

II.3   Ինստիտուցիոնալ կառուցվածքը

II.3.1   ԱՎԳ-ի իրավակազմակերպական կառուցվածքի տարբերակներ
1. Արտահանման վարկավորման պաշտոնական աջակցության կազմակերպման տարբեր մոդել կան: Յուրաքանչյուր երկրի ԱՎԳ-ի ինստիտուցիոնալ կառուցվածքը համապատասխանում է տվյալ երկրի արտահանման շուկայի առանձնահատկությունների և գոյություն ունեցող պետական հաստատությունների կերտվածքին: Որոշիչ գործոն են նաև արտահանողների և առևտրային ֆինանսական հաստատությունների ֆինանսական գիտելիքները և փորձը: Գործնականում, պետական աջակցության կազմակերպման երկու բացառապես նույնական համակարգ գոյություն չունի աշխարհում: Այնուամենայնիվ, բոլոր ԱՎԳ-ները, որոնք արտահանման վարկերի ապահովագրություն են իրականացնում պետության աջակցությամբ կամ պետության անունից, երկու ընդհանրական առանձնահատկություն ունեն.
(i) Պետական վերահսկողություն կառավարման և ֆինանսական գործունեության նկատմամբ,

(ii) Պարտավորությունների պետական երաշխավորություն
2. Պետական երաշխավորությունը որոշիչ դեր ունի ԱՎԳ-ների վճարունակությանը և միջոցների մշտական իրացվելությանն ապահովելու համար: Հետագայում, վարկային ապահովագրության բիզնեսը մասնավոր ոլորտին անցնելուց հետո, պետական երաշխավորությունը կարող է դադարեցվել կամ մասամբ հատկացվել միայն ԱՎԳ գործունեության սահմանափակ ոլորտներում, որորնց մասնվոր ապահովագրողները չեն մասնակցում:
3. Իրենց իրավաբանական կարգավիճակի տեսակետից ԱՎԳ-ները կարելի է բաժանել չորս ընդհանուր տեսակների. 

ա. Ստանդարտ իրավաբանական անձ  (օրինակ, բաժնետիրական ընկերություն), որը գործում է բանկային /ապահովագրական օրենսդրության և վերհսկողության համաձայն: Նման տեսակի հաստատությունը/ընկերությունը, ի լրումն, կարիք ունի արտահանումների պետական օժանդակության մասին առանձին օրենքի, որում նշված կլինեն առանձին ընթացակարգերը և հարաբերությունները պետբյուջեի հետ: Նման օրենքը կարող է նաև մասնակիորեն լրամշակել բանկերի/ապահովագրության մասին ընդհանուր օրենքները: Այս հաստատությունները պատկանում են կամ պետությանը (Ֆինլանդիա, Չեխիայի հանրապետություն) կամ մասնավոր բաժնետերերին, օրինակ, առևտրային բանկերին (Ավստրիա): 

բ. Պետության կողմից հիմնադրված իրավաբանական անձի կարգավիճակ ունեցող առանձին կազմակերպություն, որը գործում է առանձին օրենքի համաձայն (պետական գործակալություն): Այս օրենքում պետք է նշված լինեն նման հաստատությունների բոլոր տարբեր ասպեկտները և բացառվի բանկային և/կամ ապահովագրության օրենսդրության և վերահսկողության կիրառումը (օրինակ, Իտալիա, Սլովակիայի հանրապետություն, Բելգիա, Կանադա, ԱՄՆ): Դրանցից մի քանիսում առաջարկվում է թե’ վարկավորման ապահովագրություն և թե’ ուղղակի փոխառություն, որոշ դեպքերում նրանց պատասխանատվություններին ավելացվել են արտահանումը խթանող լրացուցիչ աշխատանքներ: 

գ. Առանձին պետական գերատեսչություն, որը գործում է արտահանման վարկավորման աջակցության մասին առանձին օրենքի համաձայն (ՄԹ):

դ. Վարկավորման ապահովագրական մասնավոր ընկերություն, որը տրամադրում է առևտրային վարկերի ապահովագրություն` իր անունից և իր հաշվին, շուկայում վերաապահովագրմամբ, և ի լրումն, նման ընկերությունը ունի հատուկ լիազորություն պետության կողմից (առանձին օրենսդրությամբ) պետականորեն աջակցվող վարկավորման ապահովագրական գործունեություն իրականացնելու համար: Նման հաստատություններում արտահանմանը պետականորեն աջակցող աշխատանքները ֆինանսավորվում են անմիջապես պետբյուջեից և վերահսկվում են պետական կոմիտեի կողմից (օրինակ, Գերմանիայում, Ֆրանսիայում, Հոլանդիայում):

4. Հաստատության համար մեկ այլ խիստ կարևոր հարց է իր ֆինանսավորման մասին որոշում կայացնելը: Ինչպես նշվել է վերը, ԱՎԳ-ի բոլոր պարտավորությունների և պարտքերի համար պարտադիր բաղադրիչ է անկախ/պետական երաշխիքը` բոլոր լուծումների համար: Ինչ վերաբերում է գործառնական ռեսուրսներին և պահուստային ֆոնդերին, ապա ԱՎԳ-ները կարելի է բաժանել երկու հիմնական տեսակների. 

ա. Կազմակերպություն, որը ունի պետության կողմից նախապես տրամադրված իր սեփական կապիտալը, ֆոնդերը և պահուստները և այդ ռեսուրսներով աշխատում է մասնավոր բիզնեսի սկզբունքներով (օգտագործվել է 4ա-ի և 4բ-ի կազմակերպական լուծումների համար):

բ. Կազմակերպություն, որը օգտագործում է պետբյուջեի հետ ուղղակի կապի հաշիվը (կամ հատուկ ֆոնդ` բյուջեում), որին ԱՎԳ ուղարկում է ապահովագրավճարների բոլոր եկամուտները և հաճախորդներից հավաքած վճարները և ստանում է գումար` իր բոլոր ծախսերի, ներառյալ փոխհատուցումների համար: Գործակալությանը վճարում են իր ծառայությունների դիմաց` պետության կողմից ամրագրված կամ բիզնեսի ծավալով որոշվող վարձավճարով (օգտագործվում է 4գ-ի և 4դ-ի կազմակերպական լուծումների համար):

5. Գործնականում կարելի է գտնել հիշատակված իրավաբանական ու ֆինանսավորման լուծումների տարբեր համադրություններ, երբեմն նույնիսկ կցվում են արտահանումը խթանող աշխատանքներ: Տարբեր լուծումների առավելությունները ներկայացված են ստորև. 

ա. Ֆինանսավորում. Անկախ գործող իրավաբանական անձը` իր սեփական ֆոնդերով համակարգը դարձնում է ավելի կայուն` համեմատած այն համակարգի հետ, որի դեպքում վճարումները կատարվում են ուղղակիորեն պետբյուջեից և ռիսկերը մեծանում են վարկավորման ապահովագրության ժամանակ: Իր սեփական ծախսերը իր սեփական եկամտից ծածկող իրավաբանական անձը, որը պետբյուջե է դիմում միայն որպես վերջին միջոց` պետական երաշխիք «ստանալու» համար, ավելի քիչ է կախված պետբյուջեի իրական հնարավորություններից, որոնք կարող են էապես փոխվել ամեն տարի: ԱՎԳ-ի սեփական պահուստային ֆոնդը բուֆերային պահուստի դեր է կատարում նաև պետբյուջեի համար: 

բ. Կազմակերպում. ԱՎԳ-ի կազմակերպական կառուցվածքը և շրջանակը պետք է ստեղծել թե’ բավարար պետական վերահսկողություն ապահովելու համար, քանի որ ի վերջո խոսքը գնում է պետական երաշխիքների մասին, և թե’ կառավարման hարցում ձեռնարկատիրական մոտեցում ապահովելու համար: Վերջինիս կարիքը շատ է զգացվում, քանի որ ԱՎԳ-ից ակնկալվում է աջակցություն արտահանողներին` իրենց միջազգային մրցակցության ժամանակ, և, հետևաբար, այն պետք է իր ծառայությունները առաջարկի ազգային այլ ԱՎԳ-ների մրցակցային ճնշման ներքո: Այս դեպքում կա ձեռնարկատիրական մոտեցման կարիքը, սակայն պետական գերատեսչությունը կարող է չստեղծել բավականաչափ բիզնես հոսք և կարող է խարիսխ ձգել բյուրակրատիայի դանդաղ ջրերում:  

գ. Օրենսդրություն. Ամենաթափանցիկ համակարգը ստանդարտ ֆինանսական հաստատությունն է` ապահովագրության և/կամ բանկային օրենքի վրա հիմնված, երբ ԱՎԳ իր կանոններով գործում է որպես ցանկացած այլ ապահովագրական ընկերություն/բանկ և արտահանման վարկավորման աջակցության առանձին օրենքը սահմանում է միայն անհրաժեշտ տարբերությունները/շեղումները ընդհանուր կանոններից: Համակարգը այդ դեպքում թափանցիկ և կանխատեսելի է բոլոր շահագրգիռ կողմերի համար: Արտահանողները և ֆինանսական հաստատությունները, ինչպես նաև հաճախորդները ապահովագրական վկայագիր են ստանում ապահովագրության այլ դասերից իրենց հայտնի կանոնների համաձայն: Պետությունը` ի լրումն կառավարման հսկողության, կարող է ամրապնդել իր ֆինանսական վերահսկողությունը բանկային/ապահովագրական վերահսկիչի/կարգավորողի միջոցով: 

Այս բոլոր ասպեկտները, սակայն, սովորաբար բացակայում են Արտահանման վարկավորման աջակցության գործակալության մասին միասնական մասնագիտացված օրենքի վրա հիմնված սխեմաներում/համակարգերում: Նման օրենքը, սովորաբար, բացառում է ԱՎԳ-ի համար առևտրային կազմակերպությունների համար գործող ընդհանուր կանոնները, ապահովագրական/ բանկային վերահսկողությունը և վճարունակության կանոնները և նվազեցնում է թափանցիկությւնը բիզնես գործընկերների համար: 

6. Վարկավորման ապահովագրության և փոխառության հնարավոր ինտեգրում.  որոշ երկրներում ԱՎԳ-ները առաջարկում են վարկավորման ապահովագրության «ինտեգրված» ծառայություններ, ինչպես նաև ուղղակի փոխառություն և արտահանումը խթանող այլ աշխատանքներ: Սակայն գործնականում ԵՄ բոլոր «հին» անդամ Երկրները վերացրել են արտահանման ֆինանսավորման իրենց մասնագիտացված բանկերը 1990-ականներին: Այդ երկրներում ֆինանսավորման պետական օժանդակությունը սահմանափակվում է ՓՄՁ-ների համար հատուկ ծրագրերով կամ այսպես կոչված բանկերի փոխհատուցման սխեմաներով (IMU) – տոկոսադրույքների ծախսերի հավասարեցում միջնաժամկետ և երկարաժամկետ վարկերի համար: «Ինտեգրված –էքսիմբանկի տեսակի» ԱՎԳ-ներ` միջնաժամկետ և երկարաժամկետ վարկեր տրամադրելու անմիջական կարողություններով, գոյություն ունեն միայն Կանադայում, Թուրքիայում և մասամբ ԱՄՆ-ում (ԱՄՆ-ում արտահանման աջակցությունը բաժանված է տարբեր հաստատությունների միջև): 

7. Նույնիսկ Կենտրոնական և Արևելյան Եվրոպայի նորաստեղծ ԱՎԳ-ներից մի քանիսը, որոնցում ինտեգրված են վարկավորման ապահովագրությունը և փոխառությունը, սովորաբար տրամադրում են շատ սահմանափակ թվով բանկային ծառայություններ: Այդ տարածաշրջանում բացակայում են «ինտեգրված» նոր ԱՎԳ-ները, որոնք առաջարկում են լիարժեք կայացած վարկավորման ապահովագրություն  + բանկային ծառայություններ`մեկ հաստատության կողմից: «Ինտեգրված» կամ «Էքսիմբանկ»-ի լուծումը նույնպես որակազրկվել է այս կարգի ԱՎԳ-ների անհաջող փորձից, քանի որ դրանց փոխառուական գործունեությունը երբեմն դիտարկվում է որպես ուղղակի մրցակցություն տեղական առևտրային բանկերի հետ: ՈՒստի բանկերը խուսափում են նույնիսկ ԱՎԳ-ի վարկավորման ապահովագրական հնարավորությունը օգտագործելուց, ի վնաս արտահանողների: ԱՎԳ-ի «ինտեգրված» մեխանիզմը կարող է նույնիսկ խառնաշփոթ առաջացնել արտահանողների շրջանում, ովքեր փորձում են գտնել իրենց արտահանման աջակցության լավագույն տարբերակը: 

Ի հակադրություն կյանքի ընդհանուր և ոչ ընդհանուր ապահովագրության տեսակների, վարկավորման ապահովագրությունը ամբողջ աշխարհում ընկալվում է որպես խիստ մասնագիտացված պրոդուկտի տեսակ, որը աշխատացնում են այս տեսակի բիզնեսում մասնագիտացված ընկերությունները: Գլոբալ փորձը ցույց է տալիս, որ ընդհանուր ապահովագրական ընկերությունները չեն հետաքրքվում վարկավորման ապահովագրության բիզնեսով և վարկավորման ապահովագրություն առաջարկող այս մասնագիտացված ընկերություններին չեն ընկալում որպես անմիջական մրցակիցներ: 

Հետևաբար, առաջարկվում է հստակորեն տարբերակել արտահանման աջակցություն տրամադրող տարբեր հաստատությունների բոլոր գործառնությունները, քանի որ դրանով համակարգը դառնում է պարզ ու հեշտ` հասկանալու և կառավարելու համար: 

8. Եզրակացություն
Հայաստանի ապագա ԱՎԳ-ի գործունեության հիմնական տեսակը, ինչպես նկարագրված է բաժին II.2-ում, լինելու է արտահանման վարկավորման ապահովագրությունը: Այլ հնարավոր ապագա աշխատանքները (օրինակ, երաշխիքային պարտատոմսերի թողարկում, շարունակական ներդրումների ապահովագրություն) ներառված են ապահովագրության մասին ՀՀ օրենքում` դասեր 14-ում, 15-ում և 16-ում: Հետևաբար, տեղին կլինի, որ ԱՎԳ ստեղծվի որպես վարկավորման ապահովագրական ընկերություն` «Ապահովագրության և ապահովագրական գործունեության մասին» ՀՀ .օրենքի համաձայն, առավելագույնս ենթարկվելով ՀՀ ԿԲ-ի ապահովագրական ընկերությունների համար գործող կանոններին: Պետական աջակցությունը պետք է արտահայտվի  հաստատության տնօրինմամբ և արտահանման աջակցության մասին առանձին օրենքում, որը պարունակում է դրույթ պետական երաշխիքի մասին:  Դա պետք է արտացոլվի համապատասխան տարվա պետական բյուջեի ընդունման մասին օրենսդրության մեջ: 

II.3.2   Առաջարկություն Հայաստանում ԱՎԳ-ի ստեղծման մասին

1. Ելնելով Հայաստանում ԱՎԳ-ի վերլուծության տարբերակներից և պահանջվող գործառույթներից, լավագույն լուծումը դրա` որպես Վարկավորման ապահովագրական ընկերություն հիմնադրումն է` Ապահովագրության մասին օրենքի համաձայն: Այդուհանդերձ, սույն փաստաթղթում ներառվել են նաև այլ տարբերակներ: 
2. Արտահանման վարկավորման գործակալության գործառությունների հիմնական սկզբունքը մասնավոր/առևտրային ֆինանսական հաստատությունների համար կիրառվող սկզբունքների համաձայն գործելն է և իր որոշումների կայացումը ցանկացած ու յուրաքանչյուր ռիսկի ընդունման հիման վրա `ելնելով արժանահավատ տվյալների զուտ մասնագիտական և պատասխանատու վերլուծության արդյունքներից: Հիմնական սկզբունքը պետք է լինի գերակա` անկախ այն փաստից, թե ԱՎԳ ստեղծվում է որպես պետական, թե և/կամ վերահսկվող հաստատություն: 

3. Կարգավորվող ապահովագրական ընկերության և պետական երաշխիքների համակցմամբ թափանցիկ կառույցը ստեղծում է լավագույն համադրություն պատասխանաու կառավարման և ֆինանսական կայունություն համար: Դա պահանջում է, որ ԱՎԳ-ի բոլոր պարտավորությունները ծածկող պետական երաշխիքները պետք է լավագույնս ընդգրկված լինեն կոնկրետ օրենքում, որում կարող են ներառված լինել նաև պետության կողմից արտահանման աջակցության քաղաքականության այլ բաղադրիչներ և որը պետք է արտացոլված լինի պետական բյուջեի մասին օրենքում: Պետական լիարժեք երաշխիքը նաև պայման է, որ ԱՎԳ-ի վարկավորման ապահովագրական պրոդուկտները ընդունվեն որպես լիարժեք գրավի երաշխիք` 0% ռիսկով, ՀՀ ԿԲ-ի և բանկային համայնքի գնահատականի համաձայն: Այս հարցը քննարկվել է ԿԲ-ի ներկայացուցիչների հետ և նախնական որևէ առարկություն չի արտահայտվել: Ամեն դեպքում, սա հիմք է տալիս ԿԲ-ի կողմից ներկայացվող պաշտոնական դիրքորոշման հետագա քննարկման համար: Եթե չի իջեցվում ռիսկի գնահատականը, ապա արդյունավետ չեն աշխատի արտահանողների ֆինանսավորման համար մատչելի ԱՎԳ-ի դրական կողմերը և փոխատուները շահագրգռված չեն լինի տոկոսադրույքները իջեցնելու հարցում: 
4. Հայաստանի ԱՎԳ-ի ինստիտուցիոնալ կառուցվածքի համար կան մի քանի տարբերակներ. 
ա. Ստեղծել նոր ապահովագրական ընկերություն` բաց բաժնետիրական ընկերության տեսքով, որի (բոլոր) բաժնետոմսերը պատկանում են Հայաստանի կառավարությանը, որում (կամընտրությամբ) ներգրավված է ՀՀ կենտրոնական բանկը կամ պետության սեփականությունը հանդիսացող կամ նրա կողմից վերահսկվող որևէ այլ մարմին, սակայն նույնիսկ այս լուծումը պետք է թույլ տա` ավելի ուշ փուլում, հրավիրել մասնավոր բաժնետերերի և նվազեցնել պետության ներգրավվածությունը, կամ  

բ. Ստեղծել նոր պետություն-մասնավոր գործընկերության (ՊՄԳ) ապահովագրական ընկերություն` ԲԲԸ-ի իրավաբանական ձևով, որում բաժնետոմսերի մեծ մասը/հսկիչ փաթեթը պատկանում է պետությանը` գոնե սկզբում, իսկ մնացած բաժնետոմսերը բաժանվում են ֆինանսական հաստատությունների միջև: Հետագայում, մասնավոր հատվածի կողմից բավարար հետաքրքրություն ցուցաբերելու դեպքում, պետությունը կարող է աստիճանաբար ազատվել իր բաժնից` պահպանելով միայն փոքր թվով բաժնետոմսեր: 

գ. Օգտագործել պետությանը պատկանող գործող ֆինանսական հաստատությունները (օրինակ` Համահայկական բանկը` ՀՀԲ), ավելացնելով նոր` ԵՎԳ-ի գործառույթը: Համահայկական բանկի մասին օրենքի և ենթաօրենսդրական ակտերի համաձայն, այն բանկային հաստատություն է, որը նախատեսված է տնտեսության մեջ կոնկրետ դերակատարման համար: Դրա գործառնական և ողջամիտ կանոններից մի քանիսը ստեղծվել են ԿԲ-ի կողմից և տարբերվում են առևտրային բանկերի կանոններից, հնարավորություն տալով նրան կատարելու իր առանձնահատուկ դերը: Եթե նորաստեղծ ԱՎԳ-ի պատասխանատվությունը վերապահվի ՀՀԲ-ին, ապա պետք է լրամշակվեն դրա մասին օրենքը և ենթաօրենսդրական ակտերը, և անհրաժեշտ է ստանալ դրա ներկա բաժնետիրոջ` ՀՀ ԿԲ-ի համաձայնությունը: ՀՀԲ-ի ներկա դերի համակցումը նորաստեղծ ԱՎԳ-ի հետ կարող է, սակայն, բարդություններ ստեղծել` կապված միաժամանակ երկու նոր, բայց ոչ հարակից գործառույթների հետ: Երկակի պատասխանատվություններով համադրված-ինտեգրված նման հաստատության առջև կարող են ծառանալ նույնիսկ «Ինտեգրված ԱՎԳ-ների» մասին Բաժին II.31.7-ում մեջբերված համանման խնդիրները: 
դ. Օգտագործել գործող մասնավոր ֆինանսական հաստատությունը (բանկ կամ ապահովագրական ընկերություն) և ԱՎԳ-ի գործառույթները կցել նրան: Այն կարող է օգտագործել նման հաստատության հիմնական բազան, սակայն ԱՎԳ-ի գործառույթը պետք է ստեղծել որպես առանձին հաշվետվություն ներկայացնող միավոր` պետական հատուկ ռիսկերի ֆոնդի և դրա ընթացակարգերի հսկողությունը վարելու համար: Այդուհանդերձ, ԱՎԳ-ի վարկավորման ապահովագրական գործունեությունը  բանկային գործունեության հետ համակցելը խնդիրներ կառաջացնի, քանի որ ֆինանսական վերահսկողները սովորաբար խստորեն դեմ են այս երկու գործունեությունները մեկ միավորի մեջ համակցելուն: Սակայն Հայաստանում գործող նույնիսկ առևտրային ապահովագրական ընկերություններից որևէ մեկը պատշաճորեն զինված չէ նման նոր բիզնեսը կարճ ժամականահատվածում սկսելու համար: Եվ վերջինը` նույնչափ կարևորություն ունեցող հանգամանքը այն է, որ պետք է նախապես ձեռք բերել համաձայնություն հաստատության մասնավոր բաժնետերերի հետ:
ե. Օգտագործել գործող պետական սեփականություն հանդիսացող ոչ-ֆինանսական հաստատությունը - գործակալությունը (օրինակ` ՓՄՁ ԶԱԿ, «ՓՄՁ ներդրումներ» ՈՒՎԿ, ԶՀԳ և այլն) և այն դարձնել ԱՎԳ: Դա որոշ չափով կարող է ազատել նախնական կանոնադրական կապիտալի ներդրումից, սակայն կարող է պահանջվել նման հաստատության գործունեության փիլիսոփայության լիակատար շրջադարձ` պետական մարմնից դառնալ մասնավոր, շուկայական սկզբունքներով գործող բիզնես կողմնորոշում ունեցող ֆինանսական հաստատություն: Այս լուծումը կարող է ազատել միայն իրավաբանական անձ հիմնադրվելու առաջին պաշտոնական քայլից: Ի լրումն, եթե կիրառվում է որևէ այլ սկզբունք` բացի կարգավորող ապահովագրական ընկերության սկզբունքից, ապա տեղի չի ունենա ներդրված ֆինանսական ռեսուրսների մուլտիպլիկացիոն էֆեկտ: 
զ. Հիմնադրել նոր պետական գործակալություն` առանձին օրենքի համաձայն, որի վրա չեն տարածվում ապահովագրական կամ բանկային օրենքները և կանոնակարգերը և որում պետք է ընդգրկված լինեն պետական փորձագիտական աջակցության տարբեր ձևեր: Նման առանձին օրենքը պետք է լինի բավականին բարդ և արծարծի նոր կազմակերպության բոլոր ասպեկտները և ընթացակարգերը: 

Քննարկված տարբերակներից «ա», «բ» և «գ» տարբերակները նախընտրելի  տարբերակներ են` Կառավարության նշված նպատակների, առաջացող առավելությունների և Կառավարության ծախսերի համատեքստում: Ներառվել են նաև լրացուցիչ «դ», «ե» և «զ» տարբերակները` հնարավորությունները համապարփակ ներկայացնելու նպատակով: Այնուամենայնիվ, «դ», «ե» և «զ» տարբերակները ներկայացնում են այն սահմանափակումները և ծախսերը, որոնք կարող են չբավարարել Կառավարության ցանկալի նպատակները կամ ներկայացնում են զգալի ծախսեր և վարչարարական բեռ: Ըստ էության, հեղինակը կարծում է, որ Կառավարության դիտարկման համար ավելի ցանկալի տարբերակները առաջին երեքն են` «ա», «բ» և «գ»: 

Լավագույն տարբերակը ընտրելու համար մեծ կարևորություն է ունենալու դրա արժեքը պետբյուջեի համար: Առաջին երկու տարբերակների դեպքում պետությունը նախնական զգալի գումար է ներդնելու վարկավորման ապահովագրական ընկերության կանոնադրական կապիտալում (ապահովագրության մասին օրենքը և կանոնակարգը պահանջում է առնվազն 1.5 միլիարդ դրամ), 4գ, 4դ և 4ե տարբերակները կարող են մասնակիորեն օգտագործել գործող հաստատության կապիտալը:  

5. Բոլոր տարբերակները, սակայն, պահանջում են, որ ԱՎԳ-ի սեփական ֆինանսական ռեսուրսների մի մասը լինի հատուկ երաշխիքային ֆոնդ` ապահովագրված ռիսկը ծածկելու համար, որ կարևոր մուլտիպլիկացիոն էֆեկտ կունենա ԱՎԳ-ի ֆինանսական կարողության համար: Ֆոնդը  կունենա օգտագործման և համալրման հատուկ կանոններ, որոնք կօգտագործվեն ԱՎԳ-ի վճարային պարտավորությունները կատարելու համար և անհրաժեշտության դեպքում ժամանակ առ ժամանակ կհամալրվի պետբյուջեից` որպես պետական երաշխիքի իրականացում: Ֆոնդի գումարը և ֆինանսական հիմքի և գործողությունների հետագա կարևոր ասպեկտները մեծապես կախված կլինեն ակնկալվող գործողությունների գումարներից և բիզնեսի ծավալներից: Եթե հատուկ պահուստային ֆոնդը կարող է դիտարկել որպես նախնական կանոնադրական կապիտալի մաս, ապա պետք է մանրամասն ուսումնասիրել ԱՎԳ-ի հիմնադրման նախապատրաստական քայլերը:  

6. Եթե Կառավարությունը իր արտահանմանն ուղղված արդյունաբերական քաղաքականության մեջ հետևելու է ԱՎԳ-ի ժամանակացույցը և պետական պաշտոնյաների հանդիպումներում նշված ժամկետները, ապա կարևոր է, որ Կառավարությունը արագորեն առաջ շարժվի` Արդյունաբերական քաղաքականության մեջ ձևակերպված 2013 թվականի ժամկետները պահպանելու համար: Արագ առաջ ընթանալու համար, լավագույն տարբերակը կլինի, գոնե սկզբնական ժամանակաշրջանում, պետության կողմից լիարժեք տնօրինվող հատուկ ապահովագրական ընկերության ստեղծումը: Պատշաճ գործունեության համար նման կազմակերպությունը պետք է ուղեկցվի նաև Արտահանման վարկերի պետական աջակցության մասին նոր օրենքով:  

II.3.3   Հայաստանյան ԱՎԳ-ի ստեղծման գործնական քայլերը և միջոցառումները 
Սույն Գլխում առաջարկվող քայլերը լիովին համապատասխանում են ԲԲԸ-ի տեսքով պետական սեփականություն հանդիսացող արտահանման վարկավորման ապահովագրական ընկերություն ստեղծելու առաջարկվող տարբերակին, որի հիմքում ընկած է ապահովագրության օրենսդրությունը և համալրված է Արտահանման վարկավորման պետական աջակցության մասին առանձին օրենքով: Որևէ այլ լուծում ընտրելու դեպքում, քայլերը պետք է ճշգրտվեն համապատասխանաբար: 

1. ԱՎԳ-ի ստեղծում -միավորում
· Ապահովագրական ընկերության ֆինանսավորում, հիմնադրում` կորպորատիվ կանոնների և ապահովագրության օրենքի համաձայն (ենթաօրենսդրական ակտեր, այլ իրավաբանական քայլեր` ՀՀ օրենքի համաձայն):

· Պետությունը` որպես միակ բաժնետեր. Բաժնետոմսերը պատկանում են Էկոնոմիկայի նախարարությանը, Ֆինանսների նախարարությանը և հնարավոր այլ նախարարություններին, որոշում`տնօրենների խորհրդում և վերահսկող խորհրդում իր երկայացուցիչների միջոցով պետական հսկողության մասին, հիմնական քաղաքականության մասին փաստաթղթերի հրապարակում, ապահովագրական կարևոր պրոդուկտների մասին որոշումներ: 

· Գործադիր կառավարման թիմի ստեղծում` բոլոր ներքին փաստաթղթերի պատրաստման, ներառյալ ապահովագրության լիցենզիա ստանալու, ներքին ընթացակարգերի մշակման, ՏՏ լուծումների համար որոշումների, աշխատակիցների ընտրության և վերապատրաստման համար պահանջվող փաստաթղթերը: 

· Ֆինանսավորում.  Ապահովագրության մասին օրենքի համաձայն, 14-րդ դասում գործող ապահովագրական նոր ընկերությունից պահանջվում է առնվազն 1.5 միլիարդ դրամի նախնական կապիտալ` գումարած պահուստային ֆոնդ` ապահովագրված ծավալը, այլ ֆոնդերը ծածկելու համար, պետք է ընդունել Կառավարության որոշում` պետբյուջեից նախնական կանոնադրական կապիտալի և պահուստային ֆոնդի տրամադրման մասին: 

· Ապահովագրության լիցենզիաների ձեռքբերում 14, 15 և 16 կատեգորիաների/դասերի (վարկեր, երաշխիքային պարտատոմսեր, ֆինանսական ռիսկ) համար, ԿԲ-ի կողմից ապահովագրության վերահսկողության առանձին կանոնի մշակում: 

· Միավորում և գրանցում` ՀՀ օրենդրության համաձայն: 

2. ԱՎԳ-ի համար պահանջվող հատուկ օրենսդրության բովանդակությունը 

Այն բանից հետո, երբ ԱՎԳ ստեղծվել և միավորվել է որպես ապահովագրական ընկերություն, պետք է ընդունել առանձին օրենք արտահանման վարկավորման աջակցության մասին` ապահովագրության և կորպորատիվ ստանդարտ օրենսդրությունից տարբերությունները սահմանելու համար, մասնավորապես. 

ա. Դրույթներ ԱՎԳ-ի` որպես ընկերության և պետության հետ դրա հարաբերությունների մասին - ողջամիտ տարբերություններ ընդհանուր կանոններից

բ. Սահմանել արտահանման վարկավորման ապահովագրության համար դիմելու իրավասությունը 

գ. Դրույթներ ֆինանսավորման մասին.  

i. Ֆոնդերի և տեխնիկական պահուստների ստեղծում  

ii. Չվճարված ապահովագրական պարտավորությունների վերին շեմի որոշում, որը չպետք է գերազանցել (ապահովագրության կարողություն)

iii. Ֆոնդերի օգտագործման պայմաններ

iv. Պահուստային ֆոնդերի լրացման կանոններ ու պայմաններ և հատկացումներ պետբյուջեից 

դ. Խթանել պետական/անկախ երաշխիքները` ԱՎԳ-ի գործունեությունից առաջացող բոլոր պարտավորությունների և պարտքերի համար

ե. Սահմանել արտահանման վարկավորման ռիսկերը, որոնք ենթակա են պետական աջակցությամբ վարկավորման ապահովագրության և ընդգրկված են սույն օրենքում.  

i. Արտահանման վարկերի ապահովագրություն` առևտրային, քաղաքական կամ համակցված առևտրային և քաղաքական ռիսկերից բխող չվճարումներից

ii.   Փոխառությունների ապահովագրություն, որը տրամադրվում է արտադրողին կամ արտահանողին` արտահանման համար նախատեսված արտադրությունը ֆինանսավորելու նպատակով վարկի չվճարման ռիսկի դիմաց, որը առաջանում է արտադրողի կամ արտահանողի կողմից արտահանման պայմանագրի պայմանները կատարելու անկարողությունից 

iii. Երաշխիքային պարտատոմսերի թողարկում` արտասահմանյան կազմակերպություն արտահանողի անունից` արտահանողի կողմից արտահանման պայմանագրով իր պայմանագրային պարտավորությունները չկատարելու ռիսկից

iv.   Ներդրումների ապահովագրություն քաղաքական ռիսկերից արտասահմանյան երկրներում 

v.   Արտահանողների և ներդրողների ապահովագրություն` բիզնես գործունեության պատրաստման ու իրականացման հետ կապված կորուստներից

Բացի արտահանման վարկերի պետական աջակցության մասին առանձին օրենքից, պետք է լրամշակվի պետբյուջեի մասին և բյուջետային ընթացակարգերի մասին օրենքը` ԱՎԳ-ի պարտավորությունների պետական երաշխիքները արտացոլելու համար: 

II.4.  ԱՎԳ-ի գործառնական սկզբունքները 

II.4.1   ԱՎԳ-ի` որպես վարկավորման ապահովագրական ընկերության գործունեության հիմնական կանոնները
1. Ներքին կանոններ, ապահովագրության ընդհանուր պայմաններ, ապահովագրության պայմանագրի ձևակերպում: Վարկավորման ապահովագրական պայմանագիրը/վկայագիրը պետք է ձևակերպել ապահովագրական պայմանագրի մասին կանոնների և ապահովագրության կարողության կանոնների համաձայն, ինչպես սահմանված է Հայաստանի ապահովագրության մասին ստանդարտ օրենսդրության մեջ և բաժին III.3-ում նկարագրված առանձին օրենքում: Ապահովագրության կանոնները ստեղծվելու են նաև ոլորտի լավագույն գործելակարգին և կիրառվող միջազգային կանոններին համապատասխան (տես Հավելված I-ը` ընդհանուր պատկերի համար):
2. Արտահանման վարկավորման գործակալության հիմնական գործունեության սկզբունքը մասնավոր = առևտրային ֆինանսական հաստատություններում կիրառվող սկզբունքներին համաձայն: Պետությունը` որպես հիմնադիր ու բաժնետեր, պետք է մշակի ԱՎԳ-ի հիմնական քաղաքականության սկզբունքները և հաստատության կողմնորոշումը, սակայն պետք է առավելագույնս խուսափի միջամտել հատուկ ռիսկերի ընդունման մասին առանձին որոշումներին: Դա պետք է թողնել մասնագետ աշխատակիցներին: 
3. ԱՎԳ-ների աշխատանքները կարգավորվում են միջազգային կանոններով և ԱՄԿ-ի, ՏԶՀԿ-ի, ԵՄ-ի, Բեռնի միության կանոնակարգերով, սակայն դրանցից շատերը կիրառվում են ավելի շուտ միջնաժամկետ ու երկարաժամկետ վարկերի համար` 2 տարուց ավելի մարման ժամկետով, այնպես որ դրանք չեն կիրառվում Հայաստանի դեպքում: Որոշ կանոններ, սակայն, կիրառվում են նույնիսկ կարճաժամկետ վարկավորման ապահովագրության համար: Կարևոր է նոր հաստատությունը և դրա պրոդուկտները կառուցել սկզբից ևեթ հաշվի առնելով այդ կանոնները, այդպիսով կարելի է խուսափել զգալի լրամշակումներից` միջազգային մարմիններին Հայաստանի անդամակցությունից հետո (տես Հավելված I-ը` հետագա մանրամասների համար):
4. ԱՎԳ-ի որոշումների կայացման առանցքային գործունեությունը առանձին գնորդների/ պարտապանների վստահելիության վարկանիշը հաստատելն է և անդերռայթինգը և նրանցից յուրաքանչյուրի համար վարկավորման սահմանաչափեր սահմանելը: Վարկի սահմանաչափերի մասին որոշումները հիմնված են առանձին գնորդների վստահելի ֆինանսական տվյալների վերլուծության վրա, որոնք ձեռք են բերվել կամ հանրության համար մատչելի պաշտնական աղբյուրներից կամ հիմնված են նման տեղեկատվություն հավաքող մասնագիտացված գործակալություններից ձեռքբերված տվյալների ուսումնասիրության կամ անմիջապես գնորդից/պարտապանից ձեռքբերված տեղեկությունների վրա: 
5. Անդերռայթինգի որակը մեծապես կախված է անդերռայթերների` գնորդների մասին վստահելի տեղեկություններ ձեռք բերելու կարողությունից, իսկ տեղեկությունները վերլուծվում են ձեռք բերվելուց հետո: Հայաստանի համար արտահանման երկիր հանդիսացող երկրներից շատերում առկա են գնորդների ֆինանսական վիճակի և վարկանիշի մասին տվյալներ, որոնք կարելի է գնել: Վարկավորման ապահովագրական միջազգային մեծ ընկերությունները օգտվում են ծավալուն էլեկտրոնային տվյալների բազաներից, և նորաստեղծ ԱՎԳ պետք է կապեր հաստատի դրանց հետ (պայմանագրային և էլեկտրոնային): 
6. Կարճաժամետ վարկավորման ապահովագրություն առաջարկվելու է ինչպես արտահանողներին, այնպես էլ բանկերին` ընդհանուր շրջանառության հիման վրա, ծածկելով հաճախորդի դեբիտորական պարտքերի ամբողջ փաթեթը հաստատված գնորդներից: Այս ծառայությունը գործնականում նշանակում է, որ ԱՎԳ ապահովելու է վարկի կառավարում իր հաճախորդների դեբիտորական պարտքերի ամբողջ փաթեթի համար, միևնույն ժամանակ դեբիտորական պարտքերի ամբողջ փաթեթի ապահովագրությունը նշանակում է ռիսկերի բարելավված բաշխում ապահովագրողի համար: Միջազգային փորձից ելնելով, պետք է ակնկալել, որ իդեալական նպատակը լինելու է հաճախորդի իրական ողջ շրջանառության ապահովագրումը, ինչը հազվադեպ է տեղի ունենում, քանի որ հաճախորդները սովորաբար հակված են ապահովագրել այն գնորդներին, որոնք նրանց ընկալմամբ ռիսկային են: Նման միտումները պետք է դիտարկել համակցելով մարքեթինգի մոտեցումները և վկայագրի ձևակերպման սահմանափակումները: 

7. Բանկերի և այլ ֆինանսական հաստատությունների հետ արտահանման վարկավորման ապահովագրության վկայագրեր կնքելիս պետք է խստորեն կիրարկել ողջ շրջանառության կանոնը: Բանկերը պետք է ապահովագրեն ֆինանսավորվող դեբիտորական պարտքերի իրենց ամբողջ փաթեթը իրենց բոլոր հաճախորդների-արտահանողների հետ, որպեսզի խուսափեն «ռիսկերի սխալ ընտրությունից», ինչը տեղի է ունենում, երբ բանկը կամ ՈՒՎԿ կամ ֆակտորինգային ընկերությունը ապահովագրության համար նախապես ընտրում է միայն խնդրահարույց պարտապաններին և ավելի լավերին թողնում առանց ապահովագրության (նման մոտեցումը կարող է շատ արագ սպառել ԱՎԳ-ի ռեսուրսները):
8. Ամբողջ շրջանառության հիմքով դեբիտորական պարտքերը ապահովագրելու քաղաքականությունը միջազգային շուկաներում վերաապահովագրություն գտնելու հիմնական պայմանն է: Կենտրոնական ու Արևելյան Եվրոպայի բազմաթիվ ԱՎԳ-ների փորձը ցույց է տալիս, որ որոշ ժամանակ աշխատելուց հետո հնարավոր է վերաապահովագրում միջազգային շուկաներում: 
9. Արտահանման ավելի բարդ ծրագրերի դեպքում, հնարավոր է կիրառել նաև միասնական պայմանագիր/վկայագիր, սակայն սա ավելի հարմար է միջնաժամկետ ու երկարաժամկետ վարկերի համար: Նման «միասնական ռիսկի վկայագրերը» սովորաբար բացառվում են վերաապահովագրության շուկայում և դրանց «վերաապահովագրության» միակ հնարավորությունը ԱՎԳ-ում ստեղծված հատուկ ֆոնդն է կամ պետբյուջեն: 
10. ԱՎԳ-ի կառուցվածքը կախված կլինի նաև ապահովագրավճարի մակարդակը ճիշտ սահմանելուց:  ԱՎԳ-ում ապահովագրավճարները սահմանվելու են առևտրային ապահովագրության համար գործող ակտուարական, մաթեմատիկական և վիճակագրական մեթոդների համաձայն: Անշուշտ, աշխատանքների նախնական փուլում, երբ չկան տվյալներ իր կողմից չվճարումների մասին, ապահովագրավճարները կարող են սահմանվել օգտվելով միջազգային փորձից: Ներկայումս Եվրոպայում վարկավորման ապահովագրության գնի մակարդակը շատ մրցակցային է և իջել է մինչև ապահովագրվող ծավալի 0.2 տոկոս, եթե վարկը տրմադրվում է մինչև 180 օրով: Սակայն նույնիսկ նորաստեղծ ԱՎԳ-ի դեպքում ապահովագրավճարի մակարդակը չպետք է գերազանցի ապահովագրվող ծավալի 1 տոկոսը: 
11. Գնի մեկ այլ բաղադրիչ է վարկի սահմանաչափի վճարը, որը արտացոլում է գնորդների մասին ֆինանսական տեղեկություններ ձեռք բերելու և վերլուծելու ԱՎԳ-ի ծախսերը, որոնք յուրաքանչյուր վարկավորման սահմանաչափի համար կարող են տատանվել 10-30 ԱՄՆ դոլար, կախված գնորդի երկրից, և այս գնում առկա է որոշ չափով ճկունություն, հատկապես բիզնեսի զարգացմանը զուգահեռ: 

12. Չափացանց կարևոր կետերից է ԱՎԳ-ի վարկավորման ապահովագրության վկայագրերում նշվող արժույթը: Հայաստանի բանկերի հաշվեկշիռներում դրամի շարունակական պակասորդ է, որի հետևանքում բանկերը բավականին հարուստ են ԱՄՆ դոլարով և այլ արժույթներով, ուստի հավանաբար առավել պրակտիկ կլինի վարկավորման ապահովագրության վկայագրերում նշել արտարժույթ (կարող է լինել ԱՄՆ դոլար կամ արտահանվող երկրի համապատասխան արժույթ): 

13. Երբ այս հարցը քննարկվեց ՀՀ ԿԲ-ի և ԱՄՀ-ի մշտական ներկայացուցչի հետ, նրանք հայտնեցին նախնական համաձայնություն` ԱՎԳ-ի վարկավորման ապահովագրության վկայագրերում արտարժույթ նշելու մասին, քանի որ արտահանողները կամ արտահանումները ֆինանսավորող բանկերը օգտվելու են նույն արտարժույթի եկամտից առաջացող բնական հեջավորումից: Ապահովագրավճարները և երաշխավորված վճարները պետք է վճարվեն դրամով, սակայն վճարման օրվա փոխարժեքի կուրսով: Այսպիսով արտահանողը չի ենթարկվի որևէ արժույքի հետ կապված ռիսկի: Ինչ վերաբերում է բանկերին` որպես հաճախորդների, ապա հնարավոր է լուծումներ գտնել, երբ բանկերը արժույթի ռիսկերը կկիսեն ԱՎԳ-ի հետ, քանի որ բանկերը ավելի մեծ հնարավորություններ ունեն ապահովագրելու իրենց արժույթային ռիսկերը` քան ԱՎԳ-ի սխեմայի որևէ այլ շահագրգիռ կողմ: 

II.4.2   ԱՎԳ-ի ստեղծման և գործունեության համար պահանջվող աշխատակազմ և վերապատրաստում 

1. Նոր ԱՎԳ-ի հաջող մեկնարկի համար կենսական նշանակություն ունի նվիրված նախապատրաստող թիմ ձևավորելը, որը կստանձնի իրավական քայլերի, ինչպես նաև բոլոր կազմակերպական նախապատրաստությունների պատասխանատվությունը: Մեծ թիմի կարիք չկա, 5 - 7 մարդ`(իդեալական դեպքում) հավասարաչափ բաշխված պարտականություններով, ուժեղ ղեկավարով և անմիջական կապով պետական լիազոր մարմնի հետ, որը վերահսկելու է նախապատրաստական բոլոր աշխատանքները: 

2. Պարզ է, որ գրեթե անհնարին կլինի Հայաստանում գտնել ԱՎԳ կամ վարկավորման ապահովագրական ընկերություն աշխատացնելու փորձ ունեցող մարդիկ: Սակայն թիմի անդամները պետք է կարողանան համակցելով օգտագործել միջազգային առևտրի, մարքեթինգի, առևտրի և արտահանման ֆինանսավորման, կորպորատիվ և ֆինանսական օրենքների և ՏՏ համակարգերի իրենց նախկին փորձը: Թիմի բոլոր անդամները պետք է շատ լավ տիրապետեն անգլերեն լեզվին` աշխատնաքային մակարդակով և թերևս մեկ այլ օտար լեզվի  (բնական կլինի ռուսերենը, ողջունելի` երրորդ լեզվի իմացությունը). ԱՎԳ-ներում և վարկավորման ապահովագրության մեջ ներգրավված միջազգային ողջ համայնքը հաղորդակցվում է անգլերեն լեզվով:  

3. Պատասխանատու թիմը պետք է, Կառավարության աջակցությամբ, միջազգային խորհրդատվություն ստանա արտասահմանյան խորհրդատուներից, ովքեր կարող են կիսվել այլ երկրներում համանման հաստատություններ հիմնադրելու և կառավարելու իրենց երկարաժամկետ փորձով: Այն բանից հետո, երբ Կառավարությունը առկա տարբերակներից կընտրի և կորոշի ԱՎԳ-ի կառուցվածքը և ինստիտուցիոնալ համակարգը, կարևոր է հետևել այդ տարբերակին և ընտրել խորհրդատվական այնպիսի թիմ, որը կարող է և պատրաստ է կայացնել ընտրված տարբերակը: Ընտրված տարբերակից անցումը այլ փիլիսոփայության կարող է ստեղծել և կստեղծի խառնաշփոթ: Ամեն դեպքում, խորհրդատուի առաջարկությունները կենսագործելու և անհրաժեշտ քայլեր ձեռնարկելու պատասխանատվությունը միշտ կրում է տեղացիների/ազգային կառավարման թիմը, այլ ոչ խորհրդատուները:

4. Նախապատրաստական փուլում և նախնական փուլի ընթացքում առաջնահերթ ուշադրության է արժանանալու անհրաժեշտ իրավաբանական փաստաթղթերի պատրաստումը, օրենսդրությունը պատրաստելիս Կառավարության հետ համագործակցությունը, պրոդուկտների պատրաստումը` ընդհանուր ապահովագրության պայմանների և ապահովագրության պայմանագրերի/վկայագրերի ձևակերպումները, որոնք յուրաքանչյուր պրոդուկտի համար պետք է լինեն առանձին: Կարևոր է սովորել գործող ԱՎԳ-ների և մասնավոր վարկավորման ապահովագրողների փորձից` նրանց սխալներից խուսափելու համար, սակայն սովորաբար ոչ մի բան չի կարելի պարզապես կրկնօրինակել և յուրաքանչյուր փաստաթղթի ձևակերպումը պետք է ճշգրտել` Հայաստանի պայմանների համար: 

5. Իրավաբանական փաստաթղթերի պատրաստմանը հաջորդելու է անդերռայթինգի թիմի ստեղծումը, կառավարումը և վերապատրաստումը, իդեալական կլիներ այնպիսի մարդկանցից, ովքեր նախկինում ունեցել են ֆինանսական վերլուծաբանի աշխատանքային փորձ: Նրանց համար չափազանց կարևոր է տարբեր արտերկրներում և տարբեր հատվածներում տարբեր իրավական պայմաններում գործող ընկերությունների ֆինանսական տվյալները հասկանալու և գնահատելու կարողությունը (որը կարելի է սովորել): Հետևաբար անդերռայթերները պետք է մասնագիտացված լինեն ըստ լեզուների, երկրների, ոլորտների և այլնի իմացության: Իդեալական դեպքում յուրաքանչյուր անդերռայթեր պետք է համապատասխանի այս չափանիշներից մի քանիսին: Մեծ թիմ ունենալու անհրաժեշտություն չկա (սկզբում` 2 - 3 մարդ), սակայն նրանց պետք է խնամքով ընտրել ու վերապատրաստել: Վերապատրաստումը պետք է կազմակերպել գործող ԱՎԳ-ներում կամ Հայաստան հրավիրել դասախոսների` ԱՎԳ-ներից և վարկավորման ապահովագրական ընկերություններից:

6. Մեկ այլ կարևոր հարց է ՏՏ համակարգի ընտրությունը: Բացի ստանդարտ գործառնությունից, օրինակ` հաշվապահություն, որը կարող է առկա լինել, ԱՎԳ պետք է ունենա տվյալները պահելու իր սեփական առանձին համակարգը, քանի որ այդ տվյալները ծառայելու են որպես հիմք` որոշումների, ինչպես նաև բոլոր պայմանագրային փաստաթղթերի համար: Տվյալների ծավալը սկզբում կարող է լինել սահմանափակ, ուստի սկզբում հարցի համար կարելի է գտնել հիմնական լուծում, սակայն գործունեության ընդլայնմանը և փաստաթղթերի քանակի աճին զուգահեռ, անհրաժեշտ կառաջանա ավելի հզոր լուծում գտնելու անհրաժեշտություն: ՏՏ-ի կարևորագույն բաղադրիչներից մեկը անմիջական կապն է տեղեկությունների միջազգային տվյալների բազաների հետ: 

7. ԱՎԳ-ների և վարկավորման ապահովագրողների հաջողությունների հիմքում ընկած է տեղեկությունների և փորձի փոխանակումը: Հետևաբար, կարևորվում է կապը Վարկերի և ներդրումների ապահովագրողների միջազգային միության` Բեռնի միության (Berne Union) և նորաստեղծ ԱՎԳ-ներով զբաղվող դրա հատուկ մարմնի` Պրագայի ակումբի (Prague Club) հետ: Նրանք կազմակերպում են կանոնավոր հանդիպումներ` տարեկան երկու անգամ, որը լավ հարթակ է միևնույն բիզնես համայնքից և համանման հարցեր ունեցող մարդկանց հանդիպման համար: 

II.5   Լրացուցիչ հարցեր,ներառյալ ԱՎԳ-ի համատեղ ջանքերի ուժեղ ներուժը
 II.5.1    Արտահանման վարկավորման ապահովագրության հնարավոր կիրառումը ներքին վարկերի համար 
1. ԱՎԳ-ի տնտեսական ողջ հաջողությունը և հայաստանյան ընկերությունների համար գրավչությունը կարելի է հետագայում մեծացնել` նրա աշխատանքների շրջանակում ընդգրկելով ներքին վարկերի ապահովագրությունը: 

2. Արտահանման կարճաժամկետ վարկավորման ապահովագրությունը հաճախ տարածվում է նաև ներքին վարկերի վրա, այսինքն, ապահովագրվում են տեղական ընկերությունների վարկավորման հարաբերությունները: Դրա առավելությունը այն է, որ արտահանման վարկավորման ապահովագրական կանոնների և ընթացակարգերի առավելությունները կարող են հեշտությամբ կիրառվել ներքին շուկայի համար: Շատ ՓՄՁ-ների համար, որոնք ապրանքներ են մատակարարում հիմնականում ներքին շուկայում և վերամշակող ընկերություններին, ներքին վարկավորման ապահովագրությունը կարող է դառնալ խիստ կարևոր: Նույնիսկ ապահովագրության տեխնիկայի տեսանկյունից այն շատ հեշտ կլինի, քանի որ «ողջ շրջանառության վկայագիրը» կարող է իրոք մեկ պայմանագրային պայմանավորվածությամբ ծածկել հաճախորդի ողջ շրջանառությունը` թե’ արտահանումը և թե’ ներքին դեբիտորական պարտքերը: ԱՎԳ-ի գործունեության ընդլայնումը` տեղական վարկեր ընդգրկելով, կարող է բազմապատկել նրա գործունեության ծավալը և խթանել ռիսկերի պահանջվող բաշխումը: 

3. Գոյություն ունի մեկ հիմնական խնդիր, որը մինչ այժմ կանխել է ներքին վարկավորման ապահովագրության նախաձեռնումը: Բազամթիվ հանդիպումներում ստացված տեղեկությունները ցույց են տալիս հայաստանյան ընկերություններում ցածր բիզնես մշակույթի հարատևող խնդիրը, մասնավորապես, իրենց ֆինանսական կարգավիճակի մասին վստահելի տվյալներ ներկայացնելու դժկամությունը: Սա կարելի է որոշ չափով վերագրել լայնատարած ստվերային տնտեսությանը, որում ընկերությունները վարում են երկու հաշվապահություն, պաշտոնականը`պետական մարմինների համար և իրականը` բանկերի հետ վարկերի բանակցությունների համար: 

4. Հայաստանյան ընկերությունների կողմից իրենց ֆինանսական վիճակի մասին տվյալների տրամադրման դժկամությունը կարելի է դիտարկել որպես տիպիկ մոտեցում, որը բնորոշ է նախկին խորհրդային/ կենտրոնացված պլանային տնտեսությունների համար: ՈՒնեցած տվյալների համաձայն, հայաստանյան մի քանի տասնյակ ընկերություններից միայն սահմանափակ թվով ընկերություններ են ֆինանսական տեղեկություններ ներկայացնում ԿԲ-ին` վարկանիշի գնահատման և հրապարակման համար: Սակայն իրենց վարկավորման ռիսկերի գնահատման համար տեղական առևտրային բանկերից մի քանիսր լիարժեք արժանահավատ չեն համարում նույնիսկ այս գնահատականը և նախքան վարկեր տրամադրելը սովորաբար անց են կացնում իրենց սեփական ուսումնասիրությունը: 

5. Ընկերությունների ֆինանսական կարգավիճակի մասին վստահելի տեղեկությունների մատչելիությունը պետք է դիտարկել որպես խիստ կարևոր պայման` մի կողմից բանկերի, ՈՒՎԿ-ների և այլ ֆինանսական հաստատությունների և մյուս կողմից` նրանց հաճախորդների = ընկերությունների միջև վստահությունը ամրապնդելու համար, ինչպես նաև որպես «պարտադիր» պայման` ներքին վարկերի ապահովագրություն ներդնելու համար: Գործում է ԱՔՌԱ վարկային բյուրոն` որպես ֆինանսական հաստատությունների ՊՄԳ համատեղ ձեռնարկություն, և ՀՀ ԿԲ կատարել է առաջին կարևոր քայլը պարտապանների մասին տեղեկություններ հավաքելու ճիշտ ուղղությամբ: Սակայն այս առումով Հայաստանի գործող օրենսդրությունը կարծես թե չափազանց խիստ է, քանի որ պահանջում է պարտապանի գրավոր համաձայնությունը` նրա պարտքերի մասին երրորդ կողմին որևէ տեղեկություն տրամադրելու համար, նույնիսկ ԱՌՔԱ-ի ցանկացած անդամին, ինչպես նաև դրա շրջանակից դուրս գտնվող որևէ այլ անձին: Անհրաժեշտ կլինի ազատականացնել այս օրենսդրությունը` հնարավորություն տալով կանոնավոր կերպով տեղեկություններ փոխանակել պարտապանների մասին, միևնույն ժամանակ խստորեն պահպանելով գաղտնիության կանոնները: 

6. Ի լրումն, Հայաստանում ակնհայտորեն չկա ընկերությունների մասին ֆինանսական տեղեկություններ հավաքող որևէ հաստատություն կամ ընկերություն: Ըկերություններից նման կասկածելի «պաշտոնական» տեղեկությունների անարժանահավատությունը կարող է լինել այն հիմնական պատճառներից մեկը, որ ներկայումս նման ծառայություն չեն փորձում ստանալ ոչ ֆինանսական և ոչ էլ կորպորատիվ հատվածները:  Սակայն զարգացած արդյունաբերական և զարգացող երկրներից շատերում ընկերությունների = հնարավոր/պոտենցիալ պարտապանների ֆինանսական կարգավիճակի մասին տվյալներ հավաքելը կայացած և արագորեն զարգացող բիզնես է: Ֆինանսական տեղեկություններ հավաքելը առևտրային գործունեություն է, որը պետք է լինի պետական մարմինների կողմից հարկային նպատակներով ֆինանսական տեղեկություններ հավաքելու համակարգից լիովին անկախ: Նման տեղեկություններ ունենալը կարևոր է առևտրային շուկայի համար` վարկավորման ապահովագրություն սկսելու համար, և քաղաքականություն մշակողներին անհրաժեշտ է դիտարկել, թե ինչպես են վարվելու տեղեկատվական այս բացի հետ` ԱՎԳ իրականցնելիս և վարկավորման ապահովագրությունը ներդնելիս: 

7. Հայաստանում այս բիզնեսի ստեղծման առաջին փոքր քայլը գուցե արդեն առկա է, քանի որ «Dun & Bradstreet» ընկերությունը` ԱՔՌԱ վարկային բյուրոյի «ռազմավարական» փոքր բաժնետերերից մեկը, հանդիսանում է «ֆինանսական տեղեկատվության» միջազգային շուկայի գլոբալ առաջատարներից մեկը: Նման բիզնեսը կարող էր սկսվել այսօր, երբ ԱՌՔԱ-ն հասնել է իր սահմանաչափին, բայց այլ, շատ ավելի ազատական օրենսդրության հիման վրա:  Հարկ է զարգացնել բիզնես համայնքի կողմից իր մասին վստահելի տեղեկությունների տրամադրման անհրաժեշտությունը, քանի որ դա կարևոր նախապայման տեղեկությունների փոխանակումը զարգացնելու և նրանց նկատմամբ վստահելիությունը բարելավելու համար, ինչպես նաև ոչ միայն բանկերի, այլ նաև իրենց բիզնես գործընկերների կողմից որպես պարտապաններ ճանաչվելու հնարավորության համար:

II.5.2   ՓՄՁ-ների արտահանման պոտենցիալը խոչընդոտող լրացուցիչ խնդիրներ  

1. Հայաստանում ԱՎԳ-ի պատշաճ գործունեության համար պահանջվում է ՓՄՁ-ի սկզբնական կապիտալի և շրջանառու կապիտալի զուգահեռ ծրագիր` արտադրությունը սկսելու կամ մեծացնելու նպատակով: Անմիջապես ՓՄՁ-ների կողմից արտահանման շանսերը բավականին սահմանափակ են, ավելի հավանական է, որ նրանք ապրանքներ մատակարարեն վերամշակող կամ առևտրային ընկերություններին` միջին կամ խոշոր միջնորդների միջոցով: 

2. Պետական և միջազգային դոնորների կողմից իրականացվող ՓՄՁ-ների շրջանառու կապիտալին սատարող առկա ծրագրերը թե’ լիարժեք համակարգված չեն և թե’ իրենց ուշադրությունը չեն կենտրոնացնում ՓՄՁ-ների արտահանման կատարողականի վրա: Տարբեր դոնորների կողմից ծրագրերի բարելավված համակարգումը և արտահանման ներուժը մեծացնելու դոնորների վերակողմնորոշումը կարող է տալ համատեղ ջանքերի դրական էֆեկտ` ԱՎԳ-ի կողմից տրամադրվող արտահանման նոր ֆինանսավորման գործիքի հետ միասին: 
3. Բազմաթիվ ՓՄՁ արտահանողների և նրանց ոլորտային ասոցիացիաների, ինչպես նաև ֆինանսական հաստատությունների հետ սույն Հաշվետվության նպատակներով անցկացվող հանդիպումների ժամանակ հաստատվեց, որ շատ ընկերություններ արտահանման համար ֆինանսների բացակայությունից զատ դիմակայում են այլ խնդիրներ, որոնք արգելափակում են նոր շուկաներ մուտք գործելու նրանց հնարավորությունները: 
4. Մարքեթինգի մեծ ծախսեր, որոնք կապված են նոր շուկաներում արտահանողի դիրքի ստեղծման հետ. Շուկայի հնարավորությունների մասին մասնագիտական տեղեկություններ տրամադրող պետական գործակալությունը կարող է օգնել այս թերությունը շտկելու հարցում: Ներկայումս Էկոնոմիկայի նախարարության բյուջեից ֆինանսավորվող Զարգացման հայկական գործակալությունը արտաքին շուկաներում իրականացնում է շուկայի հետազոտություն` ըստ ոլորտների: Արժե դիտարկել այս աջակցությունը պետական գործակալության փորձված մոդել դարձնելու հնարավորությունը, որը արձագանքելով առանձին արտահանողների կոնկրետ պահանջին, կմատուցի մասնակի կամ ամբողջովին վճարովի ծառայություն: Զարգացման հայկական գործակալության գործառույթների ընդլայնումը հարմար կենտրոն կլինի այդ ծառայությունների համար: Կարելի է օգտագործել նաև երկրի դիվանագիտական ծառայությունը (կամ գոնե դրա տնտեսական/առևտրային մասը) որպես նման տեղեկություններ փնտրելու ցանց արտասահմանյան շուկաներում: 
5. Հայաստանյան արտահանողների շանսերը ավելի մեծ թափով մուտք գործել նոր, ավելի զարգացած շուկաներ` սննդամթերքի, պահոծայացված և վերամշակված սննդամթերքի կամ դեղագործության ոլորտներում, կախված է այն բանից, թե որքանով են նրանք այդ շուկաներում համապատասխանում առողջության անվտանգության չափորոշիչներին: Արտերկրներից սերտիֆիկատների ձեռքբերման անհրաժեշտությունը բարդ է և թանկ և դառնում է նոր շուկաներ մուտք գործելու խոչընդոտ կամ մուտք չգործելու պատճառ: Մինչդեռ պետական սերտիֆիկացման գործակալությունների ստեղծումը, որոնք կստանան արտահանվող շուկաներում ընդունելի միջազգային ճանաչում, կարող է էապես մեծացնել հայաստանյան արտահանողների շանսերը: 
6. Փոքր և միկրո ընկերություններից շատերը ընտանեկան բիզնեսներ են, հավանաբար ունեն իրենց արտարության համար լավ տեխնիկական նոու-հաու, սակայն շատ հաճախ նրանց մոտ բացակայում է առևտրի ֆինանսավորման տեխնիկաների նույնիսկ բազային կրթությունը: Արտահանման ֆինանսական նոր գործիքի մշակումը, հետևաբար, կպահանջի ընկերությունների համար գործնական կրթության ու վերապատրաստման ընդգրկուն համակարգի ստեղծում` առևտրի ֆինանսավորման տեխնիկաների հարցով: Այստեղ կարևոր դեր կարող է կատարել Հայաստանի բանկերի միությունը կամ նույնիսկ առևտրի ֆինանսավորմամբ զբաղվող առանձին առևտրային բանկերը, որոնք արդեն կազմակերպել են նման դասեր իրենց հաճախորդների համար: 

Հավելված  I. 

ԱՎԳ-ների և վարկավորման կարճաժամկետ ապահովագրական գործունեության համար կիրառվող միջազգային և ԵՄ օրենսդրություն 
Արտահանման վարկավորման ապահովագրությունը /երաշխիքները կարգավորվում են մի շարք միջազգային կանոններով ու համաձայնագրերով:  

· ԱՀԿ-ի Սուբսիդիաների և փոխհատուցվող միջոցառումների մասին համաձայնագիր (WTO Agreement on Subsidies and Countervailing Measures)

· ՏՀԶԿ-ի պաշտոնապես աջակցվող արտահանման վարկերի մասին պայմանավորվածություն (OECD Arrangement on Officially Supported Export Credits)

· ՏՀԶԿ-ի այլ կանոններ (կանոններ կաշառառության դեմ, պաշտոնապես աջակցվող արտահանումներին ներկայացվող բնապահպանական պահանջներ, ռացիոնալ փոխառության կանոններ)

· ԵՄ-ի ներդաշնակեցման կանոններ

· ԵՄ-ի արտահանման կարճաժամկետ վարկերի ապահովագրության կանոններ 

Կանոնների նպատակը խնդրո առարկա Համաձայնագրին միացած բոլոր անդամ Երկրների արտահանողների համար «հավասար խաղադաշտ» ստեղծելն է, այսինքն, ապահովել, որ երկրների մրցակցությունը հիմնված չլինի իրենց ազգային արտահանողների պաշտոնապես աջակցող արտահանման վարկերի պայմանները բարելավելու` գինը իջեցնելու նպատակով իրենց բյուջեներից տրամադրվող սուբսիդիաների չափի վրա: 


ԱՀԿ-ի համաձայնագիրը սուբսիդիաների և փոխհատուցվող միջոցառումների մասին (ASCM)

Համաձայնագիրը արգելում է անդամ երկրին աջակցել ցանկացած պաշտոնական արտահանման վարկի, եթե դա չի համապատասխանում Հավելված 1-ի ալ.ժ) և ի) պայմաններին, որոնք պահանջում են, որ ապահովագրավճարի դրույքները լինեն համարժեք` երկարաժամկետ գործառնական ծախսերը և աջակցող ծրագրերի կորուստները ծածկելու համար:  

ՏՀԶԿ-ի պաշտոնապես աջակցվող արտահանման վարկերի մասին պայմանավորվածություն համաձայնագիրը ամենակարևոր միջազգային համաձայնագիրն է, որը կարգավորում է արտահանման վարկավորման գործառնությունները: Այն կիրառվում է պաշտոնապես աջակցվող երկու կամ ավելի երկար մարման ժամկետ ունեցող բոլոր արտահանման վարկերի համար:  Պայմանավորվածությունը չի տարածվում ռազմական սարքավորումների, գյուղմթերքների և զարգացման միասնական օգնության վրա: Նավերի, օդանավերի, էլեկտրակայանների և վերականգնվող էներգիայի, հիդրոկայանների և ջրային ծրագրերի համար գործում են առանձին կանոններ: Պայմանավորվածության հիմնական կանոնները սահմանում են. 

· Վարկավորման առավելագույն ժամկետները

· Նվազագույն տոկոսադրույքները 

· Կանխիկ վճարման պահանջները 

· Մարման պայմանները

· Նվազագույն ապահովագրավաճարների դրույքները 

ԵՄ կանոնները ներդաշնակեցնում են ԵՄ անդամ Երկրների սխեմաները բոլոր անդամ Երկրներից արտահանումների մրցակցության հնարավորությունները հավասարեցնելու նպատակի հետ: Այն միավորում է ՏՀԶԿ-ի Պայմանավորվածությունը ԵՄ-ի օրենքի դաշտում (Եվրոպական Խորհրդարանի և Խորհրդի կանոնակարգ (ԵՄ) No 1233/2011), սահմանում է կանոններ այլ ԵՄ երկրներից և ԵՄ-ի ներսում վերաապահովագրող համակարգերի մասին (84/568/EEC Խորհրդի դիրեկտիվ, 82/854 Խորհրդի որոշում): 

Ինչ վերաբերում է արտահանման կարճաժամկետ վարկերին, ապա կիրառվում են Եվրոպական հանձնաժողովի մրցակցության կանոնները: Եվրոպական հանձնաժողովի 2001/C 217 հաղորդագրությունը մերժում է պաշտոնական ԵՄ արտահանման վարկավորման գործակալությունների կողմից այսպես կոչված «շուկայական ռիսկերի» (marketable risks) ապահովագրությունը, դրանք այն ռիսկերն են, որոնք մասնավոր ապահովագրական ընկերությունները պատրաստակամ են ապահովագրել հետևյալ շուկաներում. 

· ԵՄ երկրներ, բացառությամբ Հունաստանի (Ավստրիա, Բուլղարիա, Բելգիա, Գերմանիա, Դանիա, Էստոնիա, Իտալիա, Իռլանդիա, Իսպանիա, Լատվիա, Լեհաստան, Լիտվա, Լյուքսեմբուրգ, Կիպրոս, Հոլանդիա, Հունգարիա, Մալթա, Միացյալ Թագավորություն, Շվեդիա, Չեխիայի հանրապետություն, Պորտուգալիա, Ռումինիա, Սլովակիա, Սլովենիա, Ֆինլանդիա, Ֆրանսիա)

· ԱՄՆ, Ավստրալիա, Իսլանդիա, Կանադա, Նոր Զելադիա, Նորվեգիա, Ճապոնիա, Շվեյցարիա

Հաղորդակցությունը ընդունում է, այդուհանդերձ, որոշ հատուկ իրավիճակների գոյությունը, երբ ԱՎԳ-ներին թույլատրվում է ապահովագրել այդ ռիսկերըը (ՓՄՁ բիզնեսներ, ֆինանսական ճգնաժամի իրավիճակներ և այլն), բայց բացառապես Եվրոպական հանձնաժողովի թույլտվությամբ: 

Այդ բոլոր օրենքները կիրառելի են միայն անդամ Երկրների համապատասխան միջազգային պետական կազմակերպությունների համար: Այլ երկրներին դրանք չեն կաշկանդում, սակայն նրանք կարող են օգտագործել դա որպես խթան և ստեղծեն իրենց սխեմաները` այդ կանոնների համաձայն: Այդ կանոնների համաձայն արտահանման վարկերի համար պաշտոնական աջակցության կառուցումը ամրապնդում է այն երկրների համագործակցության ցանկությունը և պատրաստակամությունը, որոնք պարտավոր են պահպանել այդ կանոնները: Մյուս կողմից, արտահանման վարկերի աջակցության լավ աշխատող սխեմաներում պարտադիր չէ կիրառել բոլոր կանոնները: 
      1. Իրականացվել է Դելոյթ-ԱՄՆ միջազգային զարգացման գործակալության ֆինանսական կայունության գործիքի կողմից 2011թ. հուլիս





�) <<Արտահանման վարկային ապահովագրության>> և <<Արտահանման վարկային երաշխավորության>> սահմանումները


<<Արտահանման վարկային ապահովագրություն>> և <<արտահանման վարկային երաշխիք>> տերմինները սկզբունքորեն նույն իմաստն ունեն, տարբերությունն ավելի շատ կիրառվող օրենսդորթյան կամ օգտագործվող տերմինաբանության մեջ է: <<Արտահանման վարկային երաշխիք>> տերմինը որոշ երկրներում օգտագործվում է, երբ այդ գործիքն ուղղված է բանկերին և/կամ արտահանումը ֆինանսավորող այլ հաստատություններին, իսկ այլ երկրներում <<Արտահանման վարկային երաշխիք>> տերմինն օգտագործվում են նաև ընկերությունների մասով: <<Արտահանման վարկային երաշխիք>> տերմինն, այնուամենայնիվ, կարող է ապակողմնորոշող լինել, քանի որ այն հեշտ է շփոթել  բանկային երաշխիքի հետ: Բանկային երաշխիքի դեպքում վարկառուի նախնական համաձայնությունը պարտադիր է: Մինչդեռ <<արտահանման վարկային երաշխիք>>-ը տրամադրվում է հօգուտ պարտատիրոջը առանց պարտապանի նախնական զգուշացման կամ համաձայնության:  Այդ իսկ պատճառով, այն անհրաժեշտ է սահմանել առանձին օրենքով որպես տնտեսական հարաբերությունների առանձին կատեգորիա` ԱՎԳ-ների կողմից առաջարկվող գործիք: ԱՎԳ-ի կողմից թողարկվող ապահովագրական վկայագրի առավելությունն ակնհայտ է. Այն վարկատուի համար նույն ուժն ու ազդեցությունն ունի, ինչ որ արտահանման վարկային երաշխիքը կամ բանկային երաշխիքը:  Հետևաբար սույն զեկույցում ավելի նպատակահարման է օգտագործել արտահանման վարկային ապահովագրություն տերմինը:  


�) «Ապահովագրության և ապահովագրական գործունեության մասին» ՀՀ օրենք 177-N,  09.04.2007թ., Հոդված 7.14


�) Law on Insurance and Insurance Activities RoAL-177-N, adopted on 09.04.2007, Article 7.16








